
إعلام الإنسان بأحاديث الرحمة والإحسان

Pendahuluan

اَلْْحمَْدُ لِِلَّهَِّ رَبِّ الْعَالَمِيْْنَ، وَالصَّلََاةُ وَالسَّلََامُ عَلىَ أَشْرَفِ اْلأنَبِْيَاءِ وَالْمُرْسَلِيْْنَ،
يْنَ. أَمَّا بـعَْدُ، وَعَلىَ آلِهِ وَصَحْبِهِ وَالتَّابِعِيْْنَ إِلََى يـوَْمِ الدِّ

Islam adalah agama Allah yang sarat dengan prinsip rahmah. Ia 
wujud dalam setiap perincian syariat dan ajarannya. Malah, Islam 
dan rahmah saling berlaziman. Mana tidaknya, perkataan rahmah 
itu sendiri adalah berasal dari nama Allah Ar-Rahman (الرحمن) dan 
Ar-Rahim (الرحيم). Justeru, dari kedua-dua nama yang mulia ini, 
Allah melebarkan rahmahNya kepada seluruh alam semesta 
termasuklah agamaNya yang suci, seperti yang dinyatakan oleh 
Allah dalam ketetapanNya:

وَرَحْْمَتِِيْ وَسِعَتْ كُلَّ شَيْءٍ 1
Dan rahmatKu meliputi tiap-tiap sesuatu.

Rahmah Allah ini kemudiannya diterjemahkan kepada pelbagai 
prinsip dan kaedah, di antaranya prinsip ihsan2. Boleh dikatakan, 
prinsip ihsan lahir secara langsung dari prinsip rahmah. Justeru, 
bagi menjelaskan kepentingan rahmah dan ihsan serta kesan-
kesan positifnya dalam kehidupan, catatan kecil ini cuba 
menghurai prinsip berkenaan menerusi 42 buah topik yang 
diceduk dari hadith-hadith Nabi s.a.w dan ayat Al-Quran. Dari 
huraian-huraian tersebut dapat dirumuskan, prinsip rahmah 
dan ihsan dapat dilihat dalam pelbagai bentuk dan pendekatan 

1  Surah Al-A`raf: 156
2  Prinsip ihsan ada 2 kategori iaitu ihsan kepada Allah dan ihsan kepada makhluk. Tulisan ini 
hanya menyentuh bahagaian yang kedua iaitu ihsan terhadap makhluk.



2

40 Huraian Hadis Rahmah & Ihsan

seperti menunaikan hak, bertoleransi, anjal, bertimbang rasa, 
berbelas kasihan, hormat-menghormati, berseimbang dalam 
beragama dan seumpamanya, sama ada terhadap diri sendiri, 
manusia, haiwan, tumbuh-tumbuhan atau seluruh hidupan yang 
lain.

Demikianlah caranya bagaimana Islam menzahirkan unsur 
rahmah dan ihsan kepada seluruh makhluk di segenap alam. 
Semoga perkongsian ringkas ini dapat menyuburkan lagi prinsip 
rahmah dan ihsan di kalangan insan, serta menjadi asbab penulis 
mendapat pengampunan, keberkatan dan rahmat dari oleh Allah 
s.w.t.

Shah Alam,
11 Januari 2023

إعلام الإنسان بأحاديث الرحمة والإحسان

عَنِ ابْنِ عَبَّاسٍ رَضِيَ اللهُ عَنـهُْمَا قاَلَ:
قاَلَ:  اَلْْحنَِيْفِيَّةُ اِلله؟  إِلََى  أَحَبُّ  الْْأَدْيََانِ  أَيُّ  وَسَلَّمَ:  عَلَيْهِ  اللهُ  صَلَّى  اِلله  لِرَسُوْلِ      قِيْلَ 

 السَّمْحَةُ
رَوَاهُ أَحْْمَدُ
Daripada Ibn `Abbas r.a katanya:

Rasulullah s.a.w pernah ditanya, apakah ciri-ciri beragama3  yang paling 
Allah sukai? Baginda menjawab: Ciri-ciri yang benar dan meraikan 
kemudahan.

H.R Ahmad
Huraian:

1.	 Agama	 Islam	 adalah	 agama	 yang	 sesuai	 dengan	 fitrah	
manusia dan relevan dengan pelbagai situasi. Ia memiliki 2 
ciri istimewa seperti yang dijelaskan di dalam hadith iaitu: 

a) Al-Hanifiyyah iaitu ia bersifat benar, lurus dan tidak 
cenderung kepada kebatilan4.

b) As-Samhah iaitu ia mempunyai ciri-ciri mudah, toleransi 
dan tiada unsur beban dan kesulitan5.

2. Islam agama yang benar dan berada di atas jalan yang 
lurus kerana ia digubal oleh Allah s.w.t, Tuhan yang maha 
sempurna dan maha bijaksana. Ajarannya diterangkan 
melalui kitab Al-Quran dan perincian sunnah Nabi s.a.w.

3   Zain Ad-Din Al-Munawi, Faidh Al-Qadir Syarh Al-Jami` As-Saghir, 1/169
4   Muhammad Sayyid Tantawi, At-Tafsir Al-Wasit, 2/185
5  Syams Ad-Din Al-Karmani, Al-Kawawib Ad-Darari Fi Syarh Sahih Al-Bukhari, 1/160

Bertimbang Rasa
Dalam Beragama 11

.

3. Selain benar, ajaran Islam juga mudah diamalkan. 
Kewajipan-kewajipannya tidaklah banyak dan 
membebankan. Ia masih memberi ruang untuk manusia 
menjalankan aktiviti lain secara seimbang.

4. Unsur as-samhah dalam agama Islam boleh mengelakkan 
manusia dari merasa letih, bosan dan tawar hati ketika 
mengamalkan ajarannya. Ia meraikan kemudahan, 
sederhana, seimbang, menjauhi sikap melampau serta 
menolak pendekatan yang membebankan yang boleh 
menjauhkan manusia dari agama6.

5. Secara tersirat hadith ini memberi isyarat, perkara yang 
benar tetap akan dijauhi manusia andai ia diterapkan 
secara melampau dan mencetuskan kesulitan. 

6. Justeru, Nabi s.a.w menampilkan unsur kemudahan dan 
toleransi (as-samhah) dalam beragama agar ajaran Islam 
mudah diamalkan di pelbagai situasi dan diterima oleh 
pelbagai latar belakang manusia.

7. Prinsip toleransi dan kemudahan dalam beramal adalah 
objektif utama yang telah ditetapkan Allah dalam 
beragama, seperti yang disebutkan dalam ayat 185 Surah 
Al-Baqarah:

ُ بِكُمُ الْيُسْرَ وَلَا يرُيِدُ بِكُمُ الْعُسْرَ يرُيِدُ اللَّهَّ
Allah menghendaki kemudahan untuk kalian, dan Dia tidak mahu 

kesukaran untuk kalian.

6 Lihat Ibn Battal, Syarh Sahih Al-Bukhari, 1/96, Abu Al-Muzaffar Asy-Syaibani, Al-
Ifsah `An Ma`ani As-Sihah, 1/282, Abu Al-Abbas Al-Qurtubi, Al-Mufhim Li Ma Usykila Min 
Talkhis Kitab Muslim, 6/152

إعلام الإنسان بأحاديث الرحمة والإحسان

عَنْ أنََسٍ رَضِيَ اللهُ عَنْهُ، عَنِ النَّبِيِّ صَلَّى اللهُ عَلَيْهِ وَسَلَّمَ قاَلَ:
رُوْا وَلَا تـنُـفَِّرُوْا. رُوْا، وَبَشِّ رُوْا وَلَا تـعَُسِّ يَسِّ

رَوَاهُ الْبُخَاريُِّ
Daripada Anas r.a, dari Nabi s.a.w sabdanya:

Permudahkanlah manusia, jangan menyukarkan mereka. Berilah berita 
gembira, jangan membuatkan orang lain menjauhkan diri.

H.R Al-Bukhari

Huraian:
1. Dalam usaha memperkenalkan agama Islam, Nabi s.a.w 

menganjurkan umatnya menggunakan pendekatan yang 
ringan, tenang dan memudahkan7.

2. Mesej ini pernah dipesan oleh Nabi s.a.w ketika baginda 
menghantar Abu Musa Al-Asya`ari dan Muaz bin Jabal 
sebagai pendakwah, hakim dan gabenor di Yaman. Nabi 
mengingatkan mereka agar menggunakan pendekatan 
dakwah yang mesra manusia, mudah dan memberikan 
ketenangan8.

3. Pendekatan at-taisir dan at-tabsyir amat relevan untuk 
semua peringkat manusia, khususnya orang kebanyakan 
yang baru atau sedang berusaha meningkatkan iman dan 
amal soleh. 

7  Muhammad bin Ismail Al-Bukhari, Sahih Al-Bukhari, 5/2269
8  Ibid, hadith nombor 5773

Bertimbang Rasa
Dalam Beragama 22

4. Selain dari menawan hati manusia, langkah mesra dan 
bertahap ini juga boleh membuang persepsi buruk, 
kononnya Islam agama kekasaran, membuang dunia dan 
tidak bertoleransi.

5. Pendekatan ini bukan bererti membuka ruang liberal 
dalam beragama. Tetapi ia merujuk kepada kaedah 
berhikmah menangani kemungkaran, uslub mesra dalam 
menjelaskan ajaran Islam dan pendekatan yang bijak 
mengajak manusia kepada kebaikan.

6. Pendekatan ini perlu kepada pelbagai pengetahuan 
sokongan seperti memahami realiti setempat, memahami 
psikologi manusia, mengenal pasti prioriti semasa dan 
seumpamanya agar ia dapat membantu menzahirkan 
ajaran Islam dengan cara yang berhikmah dan lebih 
berkesan9.

7. Islam adalah agama yang baik dan mulia. Namun 
kemuliaannya boleh tercemar dan ajarannya boleh disalah 
erti jika penganutnya menggunakan pendekatan yang 
menjauhkan hati manusia.

8. Nabi s.a.w telah menunjukkan akhlak yang baik sehingga 
ramai manusia tertawan hati dengan agama Islam. Justeru, 
usahlah pula kita menampilkan sikap-sikap buruk yang 
menjarakkan manusia dari mendekati agama ini. 

9. Ibn Al-Qayyim menyimpulkan, sebarang pendekatan 
atau ijtihad dari agamawan yang menerbitkan kesulitan, 
menatijahkan kezaliman, kerosakan dan sia-sia terhadap 
kehidupan, tidak dikira sebagai ajaran Islam10  kerana ia 
bertentangan dengan prinsip rahmat dan kebaikan yang 
dibawa oleh Islam untuk kehidupan.

9   Dr. Yusuf Al-Qaradhawi ada menjelaskan beberapa pengetahuan sokongan yang perlu 
ada pada setiap muslim dalam bukunya Thaqafah Ad-Da`iyah.
10  Ibn Al-Qayyim Al-Jawziyyah, I`lam Al-Muwaqqi`in `An Rabb Al-`Alamin, 1/41

إعلام الإنسان بأحاديث الرحمة والإحسان

عَنْ  أنََسِ بْنِ مَالِكٍ رَضِيَ اللهُ عَنْهُ قاَلَ:
 جَاءَ ثَلََاثةَُ رَهْطٍ إِلََى بـيُـوُْتِ أزَْوَاجِ النَّبِيِّ صَلَّى اللهُ عَلَيْهِ وَسَلَّمَ، يَسْألَُوْنَ عَنْ عِبَادَةِ النَّبِيِّ
 صَلَّى اللهُ عَلَيْهِ وَسَلَّمَ، فـلََمَّا أُخْبِروُْا  كَأنَّـَهُمْ  تـقََالُّوْهَا، فـقََالُوْا: وَأيَْنَ نََحْنُ مِنَ النَّبِيِّ صَلَّى

ْ مَ مِنْ ذَنبِْهِ وَمَا تََأَخَّرَ؟! قاَلَ أَحَدُهُمْ: أمََّا أَنََا فإَِنِّّيِ  اللهُ عَلَيْهِ وَسَلَّمَ؟ قَدْ غُفِرَ لَهُ مَا تـقََدَّ
هْرَ وَلَا أفُْطِرُ، وَقاَلَ آخَرُ: أَنََا أَعْتَزلُِ النِّسَاءَ   أُصَلِّي اللَّيْلَ أبََدًا، وَقاَلَ آخَرُ: أَنََا أَصُوْمُ الدَّ

فَلََا أتَـزََوَّجُ أبََدًا.
 فَجَاءَ رَسُوْلُ اِلله صَلَّى اللهُ عَلَيْهِ وَسَلَّمَ فـقََالَ: أنَـتُْمُ الَّذِيْنَ قـلُْتُمْ كَذَا وكََذَا؟ أَمَا وَاِلله،
ْ أَصُوْمُ وَأفُْطِرُ، وَأُصَلِّيْ وَأَرْقُدُ، وَأتَـزََوَّجُ النِّسَاءَ، ْ لَأَخْشَاكُمْ لِِلَّهَِّ وَأتَـقَْاكُمْ لَهُ، لَكِنِّيِّ  إِنِّّيِ

فَمَنْ رَغِبَ عَنْ سُنَّتِِي فـلََيْسَ مِنِّيِّ
رَوَاهُ الْبُخَاريُِّ

Daripada Anas bin Malik r.a katanya:

Ada 3 orang lelaki bertandang ke rumah isteri-isteri Nabi s.a.w. Mereka 
datang untuk bertanya tentang ibadah Nabi s.a.w. Apabila dikhabarkan 
perkara tersebut, mereka seakan menganggap ia sedikit dan berkata: 
“Di mana kita dengan Nabi s.a.w? Sedangkan baginda telah mendapat 
pengampunan dosa-dosa yang telah lalu dan akan datang?” Salah seorang 
di kalangan mereka berkata: “Aku akan menunaikan solat sepanjang 
malam.” Lelaki kedua berkata: “Aku pula akan berpuasa sepanjang siang 
dan tidak akan makan.” Lelaki ketiga pula berkata: “Aku akan menjauhi 
wanita dan tidak akan berkahwin.”

Lalu Rasulullah s.a.w datang dan berkata: “Kaliankah yang telah berkata 
demikian? Ketahuilah demi Allah, sesungguhnya aku adalah orang yang 

Islam Agama Kemanusiaan
dan Keseimbangan3

.



8

40 Huraian Hadis Rahmah & Ihsan

paling takut kepada Allah dan paling bertaqwa. Namun, aku masih 
berpuasa dan berbuka, aku menunaikan solat dan juga tidur malam serta 
aku juga mengahwini wanita. Sesiapa yang enggan mengikut caraku, ia 
bukan dikalanganku.”

H.R Al-Bukhari
Huraian:

1. Islam sangat menekankan keseimbangan di antara 
menjalankan tanggungjawab agama dan memenuhi hak-
hak sebagai manusia.

2. 3 orang sahabat yang diceritakan dalam hadith di atas 
ialah Ali bin Abu Talib, Uthman bin Maz`un dan Abdullah 
bin Rawahah11. Mereka datang untuk mencari inspirasi 
dari ibadah Nabi. Namun mereka terkejut kerana tidak 
menyangka ibadah Nabi s.a.w tidak seperti yang mereka 
sangkakan.

3. Mereka bertiga menganggap ibadah Nabi sebagai sedikit 
bukan kerana memandang rendah. Sebaliknya mereka 
menganggap ia sesuai dengan Nabi yang bertaraf maksum 
dan sudah mendapat jaminan syurga dari Allah s.w.t12.

4. Ketika inilah ketiga-tiga sahabat tersebut berazam untuk 
melakukan ibadah yang lebih banyak dari Nabi s.a.w. Ada 
yang mahu berpuasa setiap hari, ada yang mahu solat  
sepanjang malam tidak tidur-tidur dan ada yang tidak 
mahu berkahwin kerana mahu menumpukan sepenuh 
perhatian terhadap ibadah.

5. Namun Rasulullah s.a.w tidak menganggap azam tersebut 
sebagai kebaikan. Malah ia merupakan sikap melampau 
dan	 keterlaluan	 yang	 menafikan	 keseimbangan	 dalam	
kehidupan.

11  Al-Husain bin Mahmud Al-Muzhiri, Al-Mafatih Syarh Al-Masabih, 1/244
12  Ibid, 1/244

6. Realitinya, manusia perlu bekerja, beraktiviti dan 
menjalankan tanggungjawab lain. Justeru berpuasa 
setiap hari boleh menghadkan produktiviti kerana badan 
keletihan.

7. Manusia perlukan rehat yang cukup bagi memelihara 
kesihatan. Justeru berjaga sepanjang malam boleh 
menyebabkan pelbagai penyakit13 khususnya untuk 
mereka yang perlu bekerja pada keesokan harinya.

8. Manusia perlu hidup berpasangan kerana ia 
menyempurnakan	fitrah,	hidup	saling	lengkap-melengkapi	
dan berpeluang meneruskan legasi kehidupan dengan 
keturunan yang soleh.

9. Sumber pahala bukan sekadar dari ibadah khusus, tetapi 
pahala juga ada di sebalik aktiviti keduniaan seperti tidur, 
rehat dan makan dengan tujuan menguatkan tubuh untuk 
beribadah, menjalankan tanggungjawab mencari rezeki, 
memberi nafkah kepada keluarga dan segala aktiviti yang 
bermanfaat. 

10. Ibn Hajar Al-`Asqalani14 berkata, aktiviti-aktiviti rutin 
yang bersifat mubah15 , boleh menjadi ibadah berpahala 
disebabkan niat, ketika ia menjadi wasilah untuk 
menjayakan perkara wajib atau sunat16.

11. Tegahan Nabi yang tegas adalah tanda kasih dan 
bertimbang rasa terhadap umatnya. Justeru, hanya 
dengan menuruti sunnah Nabi secara benar, manusia 
akan mencapai keseimbangan di antara kehidupan dan 
beragama.

13  Kajian semasa menunjukkan, tidak cukup tidur boleh menyebabkan penyakit seperti 
dementia (nyanyuk), kemurungan, kegemukan dan penyakit jantung. Lihat Portal Kosmo, 
Rehat Secukupnya Terhindar Dari Penyakit, https://www.kosmo.com.my/2021/09/11/
rehat-secukupnya-terhindar-dari-penyakit/, diakses pada 19 Disember 2022
14  Seorang ilmuwan hadith, fiqh, tafsir, sejarah dan pelbagai lagi. Meninggal dunia pada 
tahun 852 hijrah.
15  Mubah bererti harus, tidak wajib dan tidak sunat di sisi syarak.
16  Ahmad bin Ali bin Hajar Al-`Asqalani, Fath Al-Bari, 12/275

عَنْ أنََسٍ رَضِيَ اللهُ عَنْهُ، عَنِ النَّبِّي صَلَّى اللهُ عَلَيْهِ وَسَلَّمَ قاَلَ :
لَا يـؤُْمِنُ أَحَدكُُمْ حَتَّىَّ يُحُِبَّ لِأَخِيْهِ مَا يُحُِبُّ لنِـفَْسِهِ. 

مُتّـَفَقٌ عَلَيْهِ

Daripada Anas r.a, dari Nabi s.a.w sabdanya:

Tidak sempurna iman seseorang di kalangan kamu hingga ia suka untuk 
saudaranya perkara-perkara yang ia sukai untuk dirinya.

H.R Al-Bukhari dan Muslim
Huraian:

1. Secara	fitrahnya,	manusia	sukakan	kebaikan	dan	bencikan	
kejahatan menimpa dirinya.

2. Namun hadith ini mengajak manusia agar melebarkan 
sikap yang sama terhadap orang lain. 

3. Sikap ini bermula dari rasa empati17. Ia seterusnya 
melahirkan akhlak bertimbang rasa dan sikap adil terhadap 
manusia.

4. Sifat bertimbang rasa mengajar kita, apa-apa perkara yang 
kita suka ia berlaku terhadap diri, hendaklah kita harapkan 
ia turut berlaku kepada orang lain.

5. Demikian juga sesuatu yang kita benci menimpa diri 
sendiri, kita elakkan ia dari menimpa orang lain.

17  Empati ialah daya menyelami dan memahami perasaan orang lain. Lihat Portal Dewan 
Bahasa Dan Pustaka, Perkataan ‘empati’, https://prpm.dbp.gov.my/cari1?keyword=empati, 
diakses pada 19 Disember 2022.

Sifat Bertimbang Rasa
Tanda Kesempurnaan Iman4

6. Al-Ahnaf bin Qais18 berkata, jika aku tidak menyukai orang 
lain bersikap buruk terhadapku, maka aku akan tidak 
lakukan hal yang sama kepada orang lain19.

7. Tidak keterlaluan jika kita simpulkan akhlak bertimbang 
rasa adalah tunjang kasih sayang yang melahirkan 
keamanan dalam kehidupan sejagat.

8. Malah di dalam Islam, sifat bertimbang rasa sesama 
manusia adalah lambang kualiti keimanannya terhadap 
Allah dan hari akhirat.

9. Justeru, sikap ihsan, bertimbang rasa dan meraikan nilai-
nilai kemanusiaan dalam pergaulan adalah tanda iman 
yang berkualiti dan kefahaman yang baik terhadap agama.

18  Seorang tabi`in. Meninggal dunia pada tahun 72 hijrah.
19  Ibn Battal, Syarh Sahih Al-Bukhari, 1/65

عَنْ عَائِشَةَ رَضِيَ اللهُ عَنـهَْا قاَلَتْ:
َ رَسُوْلُ اِلله صَلَّى اللهُ عَلَيْهِ وَسَلَّمَ بـيَْْنَ أمَْرَيْنِ،  إِلاَّ  اخْتَارَ  أيَْسَرَهُُماَ مَا لَمَْ يَكُنْ   مَا خُيِّرِّ

إِثْْماً. فإَِنْ كَانَ إِثْْماً، كَانَ أبَـعَْدَ النَّاسِ مِنْهُ.
رَوَاهُ أَحْْمَدُ

Daripada Aisyah r.a katanya:

Tidaklah Rasulullah s.a.w berhadapan dengan dua pilihan, melainkan 
baginda akan memilih perkara yang paling mudah selagi ia tidak berdosa. 
Jika perkara tersebut berdosa, baginda akan menjauhkan diri dari perkara 
tersebut.

H.R Ahmad
Huraian:

1. Ajaran	Islam	mempunyai	unsur	anjal	dan	fleksibel	dalam	
perkara-perkara yang diharuskan oleh syarak20. Ia sering 
berlaku dalam hal-hal keduniaan yang melibatkan 
pergaulan sosial, aktiviti berkaitan ekonomi, pendekatan 
dakwah, wasilah ibadah dan seumpamanya.

2. Keanjalan ini menjadikan Islam agama yang relevan di 
sepanjang zaman kerana ia sesuai untuk pelbagai manusia 
ketika menghadapi pelbagai situasi21. 

3. Sebagai contoh, apabila Nabi s.a.w berhadapan dengan 
perkara yang boleh diselesaikan dengan cara tegas dan 
lembut, Nabi akan memilih cara yang kedua kerana ia lebih 

20  Ahmad bin Ali bin Hajar Al-`Asqalani, Fath Al-Bari, 6/575
21  Portal Syaikh Yusuf Al-Qaradhawi, At-Taisir Wa Raf` Al-Haraj, https://www.al-qaradawi.
net/node/2073, diakses pada 30 September 2022.

Unsur Mudah Dan Anjal
Dalam Islam5

mudah dan lebih mesra terhadap manusia22.

4. Selain itu, melakukan ibadah-ibadah sunat pada kadar 
yang tidak membebankan diri, juga merupakan salah satu 
pendekatan mudah yang diajarkan oleh Islam23. 

5. Ini terbukti Nabi s.a.w menolak cadangan 3 orang 
sahabatnya apabila mereka berazam untuk melakukan 
ibadah tambahan secara keterlaluan seperti yang telah 
disebutkan dalam hadith ke-3 buku ini. 

6. Dalam peristiwa lain, Nabi s.a.w pernah meninggalkan 
solat tarawih ketika ramai sahabatnya sedang menanti 
kedatangan baginda. Hal ini kerana baginda tidak mahu 
ia menjadi wajib sehingga kelak menyukarkan umatnya24.

7. Namun kemudahan ini boleh diamalkan selagi ia tidak 
mencetuskan dosa seperti mengharuskan perkara 
haram, meninggalkan perkara wajib, menatijahkan 
ketidakseimbangan atau menimbulkan mudarat. 

8. Justeru, umat Islam hendaklah mengelak dari menyusahkan 
diri atau orang lain serta mengutamakan kemudahan 
syarak dalam beragama kerana ia merupakan perkara 
yang disukai Allah dan RasulNya.

9. Allah	berfirman	dalam	ayat	78	Surah	Al-Hajj:

وَما  جَعَلَ  عَلَيْكُمْ فِي الدِّينِ مِنْ حَرجٍَ.
Dan Dia (Allah) tidak menjadikan kamu menanggung kesulitan

dalam beragama.

10. Unsur keanjalan dan sikap toleransi yang ditunjukkan oleh 
Rasulullah s.a.w adalah tanda kasih baginda terhadap 
umatnya.

22  Ahmad Hutaibah, Syarh Riyadh As Solihin, 50/6. Abd Al-Karim Al-Khudair, Syarh Sunan 
At-Tirmizi, 44/2
23  Lihat Abd Ar-Rahman Al-Qanazi`iy, Tafsir Al-Muwatta`, 1/110
24  Ia merujuk kepada hadith ke-882 dalam Sahih Al-Bukhari dan hadith ke-178 dalam Sahih 
Muslim.

ُ عَنْهُ قاَلَ: عَنْ أنََسِ بْنِ مَالِكٍ رَضِيَ اللَّهَّ
هَذَا مَا  فـقََالَ:   ، السَّاريِـتَـيَْْنِ بـيَْْنَ  مََمْدُوْدٌ  حَبْلٌ  فإَِذَا  وَسَلَّمَ،  عَلَيْهِ   ُ النَّبِيُّ صَلَّى اللَّهَّ  دَخَلَ 
ُ عَلَيْهِ وَسَلَّمَ   الْْحبَْلُ؟ قاَلُوْا: هَذَا حَبْلٌ لِزَيـنَْبَ، فإَِذَا فـتَـرََتْ تـعََلَّقَتْ. فـقََالَ النَّبِيُّ صَلَّى اللَّهَّ

لَا!  حُلُّوْهُ،  ليُِصَلِّ  أَحَدكُُمْ نَشَاطَهُ، فإَِذَا فـتَـرََ فـلَْيـقَْعُدْ.
رَوَاهُ الْبُخَاريُِّ

Dari Anas bin Malik r.a katanya: 

Nabi s.a.w telah masuk ke rumahnya dan mendapati seutas tali diikat 
melintang di antara dua tiang. Nabi bertanya: “Tali apakah ini?” Mereka 
menjawab: “Ini tali Zainab25. Jika ia penat ketika solat, ia akan berpaut pada 
tali tersebut.” Nabi s.a.w lalu berkata: “Tidak! Rungkaikan tali ini. Kalian 
hendaklah menunaikan solat ketika cergas. Jika keletihan, ia hendaklah 
duduk.”

H.R Al-Bukhari

ُ عَنْهُ قاَلَ، قاَلَ رَسُولُ اِلله صَلَّى اللهُ عَلَيْهِ وَسَلَّمَ: عَنْ أَبِيْ هُرَيـرَْةَ رَضِيَ اللَّهَّ
إِذَا قاَمَ أَحَدكُُمْ مِنَ اللَّيْلِ،  فاَسْتـعَْجَمَ  الْقُرْآنُ  عَلَى  لِسَانهِِ، فـلََمْ يَدْرِ مَا يـقَُوْلُ، فـلَْيَضْطَجِعْ.
رَوَاهُ مُسْلِمٌ

Daripada Abu Hurairah r.a katanya, sabda Rasulullah s.a.w:

Apabila ada di kalangan kalian yang solat di tengah malam, lalu lidahnya 
menjadi sukar untuk membaca Al-Quran dan tidak sedar apa yang dibaca, 
maka ia hendaklah tidur.

H.R Muslim
25  Iaitu Zainab binti Jahsh, salah seorang isteri Nabi s.a.w

Bertimbang Rasa
Terhadap Diri Sendiri6

Huraian:
1. Solat-solat sunat di tengah malam (qiyamullail) adalah 

amalan yang sangat digalakkan. Ia merupakan solat yang 
paling afdhal setelah solat fardu 5 waktu.

2. Namun fadhilat solat ini hanya terhasil jika ia dilaksanakan 
dengan tubuh yang cergas dan minda yang fokus dengan 
apa yang dibaca.

3. Memaksa diri bersolat dalam keadaan badan terlalu letih 
adalah perbuatan merugikan. Menunaikan solat dalam 
keadaan mengantuk akan menyebabkan pelakunya tidak 
sedar dengan apa yang dilakukan, terlupa rakaat atau 
bacaannya mungkin tidak lagi berbutir. Dalam situasi 
tertentu, ia boleh menyebabkan solatnya tidak sah26. 

4. Solat sebegini sudah tidak lagi berkualiti di sisi Allah. 
Meneruskan solat dalam situasi ini akan merugikan 
pelakunya kerana Allah hanya memberi pahala mengikut 
kadar tumpuannya di dalam solat. Jika tumpuannya tinggi, 
maka banyaklah pahalanya. Jika tumpuannya rendah, 
maka sedikitlah pahala solatnya27. 

5. Justeru, jika merasa terlalu mengantuk, Islam menasihatkan 
agar tidur dan merehatkan badan dari terus menunaikan 
solat dalam keadaan demikian28.

6. Ini kerana objektif solat ialah untuk meningkatkan iman 
dan penghayatan di dalam hati, dan ini sukar berlaku 
kepada mereka yang bersolat dengan hati yang lalai dan 
hilang tumpuan.

7. Kaedah yang sama turut diamalkan dalam ibadah sunat 
26  Ini merujuk kepada rukun bacaan Al-Fatihah dan bacaan Tasyahhud Akhir yang wajib 
dibaca dengan sempurna.
27 Ini berdasarkan hadith ke-796 dalam Sunan Abi Daud:

.إِنَّ  الرَّجُلَ  ليَـنَْصَرِفُ، وَمَا كُتِبَ لَهُ إِلاَّ عُشْرُ صَلََاتهِِ تُسْعُهَا ثُْمنْـهَُا سُبـعُْهَا سُدْسُهَا خُُمْسُهَا ربُـعُْهَا ثـلُثُـهَُا نِصْفُهَا
Sesungguhnya seseorang itu apabila selesai bersolat, ia mungkin mendapat

1/10, 1/9, 1/8, 1/7, 1/6, 1/5, 1/4, 1/3 atau 1/2 dari pahala solatnya
28  Badr Ad-Din Ad-Damamini, Masabih Al-Jami`, 3/146

yang lain, seperti membaca Al-Quran, berzikir dan 
sebagainya.	 Ia	 hendaklah	 diamalkan	 ketika	 fizikal	 cergas	
dan mental cerdas.

8. Hadith ini menjelaskan betapa Islam meraikan unsur 
timbang rasa dalam melaksanakan ibadah.

Bersikap Ihsan 
Terhadap Ibu Bapa 17

ُ عَلَيْهِ وَسَلَّمَ: عَنْ عَبْدِ اِلله بْنِ مَسْعُوْدٍ رَضِيَ اللهُ عَنْهُ قاَلَ، سَألَْتُ النَّبِيَّ صَلَّى اللَّهَّ
بِرُّ ثُمَّ  قاَلَ:  أَيٌّ؟  ثُُمَّ  قاَلَ:  قاَلَ:  الَصَّلََاةُ  عَلَى  وَقْتِهَا.  ؟  اللَّهَِّ إِلََى  أَحَبُّ  الْعَمَلِ     أَيُّ 

الْوَالِدَيْنِ. قاَلَ: ثُُمَّ أَيٌّ؟ قاَلَ: اَلْجِْهَادُ فِيْ سَبِيْلِ الِلَّهَِّ
رَوَاهُ الْبُخَاريُِّ

Daripada Abdullah bin Mas`ud r.a katanya, aku telah bertanya Nabi s.a.w:

“Amalan apakah yang paling Allah sukai?” Baginda menjawab: “Menunaikan 
solat di awal waktu.” Abdullah bertanya lagi, “kemudian?” Baginda 
menjawab: “Kemudian berbakti kepada dua ibu bapa.” Abdullah bertanya, 
kemudian? Baginda menjawab: “Berjihad di jalan Allah.”

H.R Al-Bukhari

عَنْ  عَبْدِ اِلله بْنِ عُمَرَ رَضِيَ اللهُ عَنـهُْمَا قاَلَ، قاَلَ رَسُوْلُ اِلله صَلَّى اللهُ عَلَيْهِ وَسَلَّمَ:
  مَنْ صَنَعَ إِليَْكُمْ مَعْرُوْفاً فَكَافِئـوُْهُ، فإَِنْ  لََمْ  تَجَِدُواْ  مَا  تُكَافِئـوُْا بِهِ، فاَدْعُوْا لَهُ حَتَّىَّ تـرََوْا

أنََّكُمْ قَدْ كَافأَْتُُموُْهُ.
رَوَاهُ أبَـوُْ دَاوُدَ

Daripada Abdullah bin Umar r.a katanya, sabda Rasulullah s.a.w:

Sesiapa yang berbuat baik kepada kamu, hendaklah kamu membalas 
kembali kebaikannya. Jika kamu tidak dapat membalas kebaikannya, 
maka doakan untuknya dengan cara yang setimpal dengan balasan 
kebaikan untuknya.” 

H.R Abu Daud

.

Huraian:
1. Tidak ada orang yang lebih banyak berbuat baik dan berjasa 

di dalam dunia ini lebih dari ibu dan bapa terhadap anak-
anak mereka. Mereka berdua telah melakukan pelbagai 
kebaikan, berkorban masa, tenaga dan harta demi anak-
anak mereka sejak fasa kehamilan hingga dewasa.

2. Disebabkan jasa-jasa ibu bapa yang besar ini, Allah telah 
mewajibkan anak-anak berbakti, berkhidmat dan melayan 
mereka dengan baik, seperti yang disebut dalam ayat 23, 
surah Al-Isra`:

هُ وَبِِالْوَالِدَيْنِ إِحْسَانًَا وَقَضَى  رَبُّكَ أَلاَّ تـعَْبُدُوْا إِلاَّ إِيَاَّ
Dan TuhanMu telah perintahkan, bahawa kalian

tidak menyembah melainkan kepadaNya dan
berbuat baiklah terhadap ibu bapa.

3. Berbakti kepada ibu bapa sangat dititikberatkan oleh 
agama. Ia merupakan amalan yang amat disukai oleh Allah 
setelah menunaikan solat fardu di awal waktu.

4. Dalam situasi tertentu, berbakti kepada ibu bapa lebih 
diutamakan berbanding jihad berperang yang bersifat 
fardu kifayah29. 

5. Kebaktian kepada ibu bapa adalah jalan untuk anak-anak 
menuju ke syurga kerana ia merupakan amalan yang 
disukai oleh Allah s.w.t.

29  Dalam hadith ke-6544 dalam Musnad Ahmad, Ibn Umar r.a berkata:
جَاءَ رَجُلٌ إِلََى النَّبِيِّ صَلَّى اللهُ عَلَيْهِ وَسَلَّمَ يَسْتَأْذِنهُُ فِي الْجِْهَادِ، فـقََالَ: “ أَحَيٌّ وَالِدَاكَ؟

قاَلَ: نـعََمْ قاَلَ: “  فَفِيهِمَا  فَجَاهِدْ “ 
Seorang lelaki datang dan meminta izin kepada Nabi untuk menyertadi jihad perang. Nabi 

bertanya: “Adakah kedua ibu bapa kamu masih hidup?” Ia menjawab “ya…”. Lalu Nabi 
berkata: “Berjihadlah dengan berbakti kepada mereka berdua.”

Bersikap Ihsan 
Terhadap Ibu Bapa 2 8

عَنْ أَبِيْ أُسَيْدٍ السَّاعِدِيِّ رَضِيَ اللهُ عَنْهُ قاَلَ، أَنَّ رَجُلًَا سَأَلَ النَّبِيَّ صَلَّى اللهُ عَلَيْهِ وَسَلَّمَ :
، هَلْ بقَِيَ مِنْ بِرِّ أبَـوََيَّ شَيْءٌ بـعَْدَ مَوْتـِهِمَا أبَـرَُّهُُماَ؟ قاَلَ: نـعََمْ، خِصَالٌ  يََا رَسُوْلَ اللَّهَِّ
وَصِلَةُ صَدِيْقِهِمَا،  وَإِكْرَامُ  عَهْدِهِِمَا،  وَإِنـفَْاذُ  لََهمَُا،  وَالِاسْتِغْفَارُ  لََهمَُا  عَاءُ  الدُّ  أَرْبَعٌ: 

الرَّحِمِ الَّتِِيْ لَا رحَِمَ لَكَ إِلاَّ مِنْ قِبَلِهِمَا
رَوَاهُ الْبُخَاريُِّ فِي الْْأَدَبِ الْمُفْرَدِ
Daripada Abu Usaid As-Sa`idy r.a katanya, ada seoraqng lelaki bertanya 
Nabi s.a.w:

Wahai Rasulullah, apakah ada lagi peluang saya berbakti kepada kedua ibu 
bapa selepas kematian mereka? Nabi menjawab: “Ya, ada empat perkara 
iaitu mendoakan kebaikan dan beristighfar untuk mereka, menunaikan 
wasiat mereka, memuliakan rakan-rakan mereka dan menyambung 
hubungan silaturrahim dengan kaum kerabat mereka berdua.”

H.R Al-Bukhari dalam Al-Adab Al-Mufrad

ُ عَنـهُْمَا قاَلَتْ: عَنْ أَسْْماَءَ بنِْتِ أَبِيْ بَكْرٍ رَضِيَ اللَّهَّ
وَسَلَّمَ. عَلَيْهِ   ُ اللَّهَّ صَلَّى  اللَّهَِّ  رَسُوْلِ  عَهْدِ  فِيْ   - مُشْركَِةٌ  وَهِيَ   - يْ  أمُِّ عَلَيَّ   قَدِمَتْ 
يْ  قَدِمَتْ وَهِيَ راَغِبَةٌ، أفَأََصِلُ  فاَسْتـفَْتـيَْتُ رَسُوْلَ اِلله صَلَّى اللهُ عَلَيْهِ وَسَلَّمَ، قـلُْتُ:  إِنَّ  أمُِّ

يْ؟ قاَلَ: نـعََمْ، صِلِيْ أُمَّكِ أمُِّ
رَوَاهُ الْبُخَاريُِّ
Daripada Asma` binti Abu Bakr r.a katanya:

Ibuku telah datang menemuiku – dan masih seorang musyrik – ketika 

.

.

tempoh perjanjian damai Rasulullah s.a.w30. Lalu aku meminta fatwa dari 
Rasulullah s.a.w. Aku berkata: “Ibuku31 telah datang dan dia mahukan 
layanan baik dariku. Adakah aku masih perlu berhubungan dengannya?” 
Nabi menjawab: “Ya, teruslah berhubung dengan ibumu.”

H.R Al-Bukhari
Huraian:

1. Anak-anak, sama ada lelaki atau perempuan wajib 
menghargai ibu bapa mereka dengan bersikap ihsan, 
berbakti, menghormati dan memuliakan mereka selama 
mana mereka masih hidup.

2. Kewajipan ini tidak gugur sekali pun ibu dan bapa berlainan 
anutan agama. Dalam kisah Asma` dan ibunya Qutailah, 
Nabi s.a.w memerintahkan Asma` agar terus berbakti 
kepada ibunya disebabkan pertalian darah dan jasa-jasa 
ibu terhadapnya.

3. Malah, setelah ibu bapa tiada, anak-anak masih wajib 
berbakti kepada mereka dengan mendoakan kerahmatan 
dan pengampunan untuk mereka32, melaksanakan wasiat 
mereka semampu yang boleh, menyantuni rakan-rakan 
mereka dan bersilaturrahim dengan kaum kerabat mereka.

4. Al-Quran memerintahkan anak-anak terus memberi 
layanan yang baik kepada ibu dan bapa walaupun mereka 
tidak beragama Islam. Firman Allah dalam surah Luqman 
ayat 15:

نيْا مَعْرُوفاً وَصاحِبـهُْما  فِي الدُّ
Dan bergaullah dengan mereka (ibu bapa) di dunia

dengan cara yang baik

5. Anak-anak hendaklah mentaati ibu bapa selagi arahan 
30  Iaitu dalam tempoh perdamaian di antara Perjanjian Hudaibiyyah (tahun ke-6 hijrah) 
dan peristiwa Pembukaan Kota Mekah (tahun ke-8 hijrah). Lihat Syihab Ad-Din Al-Qastallani, 
Irsyad As-Sari Li Syarh Sahih Al-Bukhari, 5/245
31  Ibu Asma` bernama Qutailah binti Abd Al-`Uzza Al-`Amiriyyah Al-Qurasyiah. Beliau 
pernah berkahwin dengan Abu Bakr As-Siddiq, namun bercerai di zaman Jahiliyyah.
32  Kebenaran ini hanya untuk ibu bapa yang beragama Islam sahaja.

atau tegahan mereka tidak bercanggah dengan ketetapan 
agama Islam. Jika ia sudah bercanggah, maka ketetapan 
Allah wajib diutamakan.

6. Islam adalah agama kekeluargaan. Perbezaan anutan 
agama di kalangan ahli keluarga tidak menghalang mereka 
untuk terus berhubungan mesra dan bersilaturrahim 
dalam batas-batas yang dibenarkan.

Bersikap Ihsan 
Terhadap Isteri9

عَنْ أَبِيْ هُرَيـرَْةَ رَضِيَ اللهُ عَنْهُ، عَنِ النَّبِيِّ صَلَّى الله عَلَيْهِ وَسَلَّمَ قاَلَ: 
وَاسْتـوَْصُوْا  بِِالنِّسَاءِ  خَيـرًْا  ...

رَوَاهُ الْبُخَاريُِّ

Daripada Abu Hurairah r.a, dari Nabi s.a.w sabdanya:

Dan peliharalah hak isteri dengan kebaikan…

H.R Al-Bukhari

عَنْ أَبِيْ هُرَيـرَْةَ رَضِيَ اللهُ عَنْهُ قاَلَ، قاَلَ رَسُوْلُ اِلله صَلَّى اللهُ عَلَيْهِ وَسَلَّمَ:
أَكْمَلُ  الْمُؤْمِنِيْْنَ  إِيـمَْانًًا  أَحْسَنـهُُمْ  خُلُقًا، وَخِيَارهُُمْ خِيَارهُُمْ لنِِسَائهِِمْ.

رَوَاهُ أَحْْمَدُ

Daripada Abu Hurairah r.a katanya, sabda Rasulullah s.a.w:

Orang mukmin yang paling sempurna imannya ialah orang yang paling 
elok akhlaknya. Dan orang yang terbaik di kalangan mereka ialah orang 
yang paling elok akhlaknya terhadap isteri.

H.R Ahmad

 عَنِ  الْْأَسْوَدِ بْنِ يزَيِْدَ قاَلَ:
أَهْلِهِ؟ يَصْنَعُ فِيْ  عَلَيْهِ وَسَلَّمَ  النَّبِيُّ صَلَّى اللهُ  عَنـهَْا، مَا كَانَ   سَألَْتُ عَائِشَةَ رَضِيَ اللهُ 

قاَلَتْ:  كَانَ  فِيْ  مِهْنَةِ  أَهْلِهِ، فإَِذَا حَضَرَتِ الصَّلََاةُ، قاَمَ إِلََى الصَّلََاةِ
رَوَاهُ الْبُخَاريُِّ

.

Daripada Al-Aswad bin Yazid katanya:

“Saya telah bertanya Aisyah, apakah yang Nabi s.a.w lakukan ketika bersama 
isterinya di rumah?” Beliau menjawab: Beliau sering berkhidmat membantu 
isterinya. Apabila tiba waktu solat, beliau akan keluar (ke masjid) untuk 
menunaikan solat.”

H.R Al-Bukhari

Huraian:
1. Kaum wanita adalah makhluk manusia yang dipandang 

mulia oleh Islam. Mereka adalah sahabat kehidupan bagi 
kaum lelaki yang mempunyai hak dan tanggungjawab 
tertentu yang telah ditetapkan oleh syarak.

2. Dalam konteks rumahtangga, Islam mewajibkan para 
suami mengenali hak-hak isteri dan menyempurnakannya 
seperti yang telah dipesan oleh Rasulullah s.a.w. 

3. Malah, syarak menjadikan sikap memuliakan isteri dan 
menyempurnakan hak-hak mereka sebagai amalan yang 
paling utama dan mengiktiraf suami yang melaksanakannya 
sebagai mukmin yang paling baik dan paling sempurna 
imannya.

4. Di antara sunnah Nabi s.a.w ketika berada di rumah ialah 
tidak membiarkan isteri bersendirian melaksanakan 
tugasan di rumah, sebaliknya turut sama berbahagi 
tugasan menyelesaikan pekerjaan33.

5. Sikap ini turut menjadi sebahagian dari akhlak para Nabi 
dan Rasul terdahulu ketika mereka berada di rumah34.

6. Akhlak ini dapat menyuburkan sikap ihsan, merendah 
diri dan bertimbang rasa terhadap keluarga di samping 
merawat sikap malas, sukakan kerehatan, kurang peduli 

33  Seperti menjemur pakaian, mengasuh anak, membuang sampah, menyapu lantai dan 
apa sahaja aktiviti yang dapat meringankan beban isteri yang mampu dilakukan oleh suami.
34  Ibn Al-Mulaqqin Al-Ansari, At-Tawdhih Li Syarh Al-Jami` As-Sahih, 28/358

dan bertimbang rasa sehingga menerbitkan kesombongan 
yang dicela oleh syarak.

7. Dalam setengah riwayat, Nabi s.a.w dilaporkan sering 
melakukan kerja-kerja yang lazim dilakukan oleh orang 
lain seperti memperbaiki selipar sendiri, menampung 
pakaian35, membersihkan serangga kutu dari baju dan 
memerah susu kambing36.

8. Pun begitu, apabila azan dikumandangkan, orang lelaki 
sangat dituntut pergi ke masjid menunaikan solat fardu 
secara berjemaah.

9. Demikianlah sikap ihsan Nabi s.a.w. Sekalipun baginda 
merupakan ketua dan insan bermartabat mulia, namun 
Nabi kekal merendah diri dan menjalankan tanggungjawab 
sebagai suami.

35  Muhammad bin Ismail Al-Bukhari, Al-Adab Al-Mufrad, hadith no. 540
36  Muhammad bin Ismail Al-Bukhari, Al-Adab Al-Mufrad, hadith no. 541

Bersikap Ihsan
Terhadap Anak-Anak  110

عَنْ أَبِيْ هُرَيـرَْةَ رَضِيَ اللهُ عَنْهُ قاَلَ:
ُ عَلَيْهِ وَسَلَّمَ الْحَْسَنَ بْنَ عَلِيٍّ وَعِنْدَهُ الْْأقَـرْعَُ بْنُ حَابِسٍ التَّمِيْمِيُّ  قـبََّلَ رَسُوْلُ اللَّهَِّ صَلَّى اللَّهَّ
  جَالِسًا، فـقََالَ الْْأقَـرْعَُ: إِنَّ لِيْ عَشَرَةً مِنَ الْوَلَدِ، مَا قـبَّـَلْتُ مِنـهُْمْ أَحَدًا، فـنََظَرَ إِليَْهِ رَسُوْلُ

ُ عَلَيْهِ وَسَلَّمَ، ثُُمَّ قاَلَ:  مَنْ  لَا  يـرَْحَمْ  لَا  يـرُْحَمْ. اللَّهَِّ صَلَّى اللَّهَّ
رَوَاهُ الْبُخَاريُِّ

Daripada Abu Hurairah r.a katanya:

Rasulullah s.a.w telah mengucup Al-Hasan bin Ali. Ketika itu Al-Aqra` bin 
Habis At-Tamimi sedang duduk bersebelahan. Kata Al-Aqra`: “Sesungguhnya 
saya mempunyai 10 orang anak. Saya tidak pernah mengucup mereka.” 
Rasulullah memandang Al-Aqra`, lalu baginda bersabda: “Sesiapa yang 
tidak mengasihi, ia tidak akan dikasihi.”

H.R Al-Bukhari
Huraian:

1. Mengasihi dan berbelas kasihan terhadap kanak-kanak 
adalah salah satu akhlak mulia yang sering diamalkan oleh 
Rasulullah s.a.w.

2. Ini kerana kanak-kanak adalah insan yang lemah dan 
mempunyai keupayaan yang terhad. Mereka perlukan 
bimbingan berhikmah dari ibu bapa yang tenang dan 
penyabar.

3. Kanak-kanak umpama kain putih. Maka ibu bapalah 
yang akan mencorakkan kain tersebut. Justeru, layanan 
baik dan kasih sayang yang ditunjukkan, akan mencorak 
keperibadian yang baik dalam jiwa kanak-kanak. Mereka 

akan meneladani tingkah laku dan percakapan ibu bapa 
mereka.

4. Umar bin Al-Khattab berkata, seorang bapa perlu 
bersikap keanak-anakan ketika bersama anak kecilnya37. 
Ini menggambarkan, ibu bapa perlu meraikan tahap usia 
anak-anak kecil dengan didikan berasaskan permainan 
dan aktiviti santai.

5. Hadith di atas boleh dikaitkan dengan sebuah lagi hadith 
yang bermaksud: “Sesiapa yang tidak mengasihi manusia, 
ia tidak akan dirahmati oleh Allah.” 38

6. Justeru, kasih sayang adalah keperluan asas dalam 
kehidupan sejagat. Tanpa kasih sayang, hidup manusia 
porak-peranda dengan kebencian dan kezaliman kerana 
hilang nilai-nilai ihsan dan keharmonian.

37  Al-Qadhi `Iyadh, Bughyah Ar-Raid, 329
38 Iaitu hadith:

مَنْ  لَا  يـرَْحَمِ  النَّاسَ،  لَا  يـرَْحَْمْهُ  اللهُ  عَزَّ  وَجَلَّ 
Lihat Ahmad bin Hanbal, Al-Musnad, hadith no. 19169, Muslim bin Al-Hajjaj, Sahih 
Muslim, hadith no. 2319.

Bersikap Ihsan
Terhadap Anak-Anak  211

ُ عَلَيْهِ وَسَلَّمَ قاَلَ: عَنْ أنََسِ بْنِ مَالِكٍ رَضِيَ اللهُ عَنْهُ، عَنْ رَسُوْلِ اللَّهَِّ صَلَّى اللَّهَّ
أَكْرمُِوْا  أَوْلَادكَُمْ،  وَأَحْسِنـوُْا  أَدَبـَهُمْ.

رَوَاهُ ابْنُ مَاجَهْ

Daripada Anas bin Malik r.a, dari Rasulullah s.a.w sabdanya:

Muliakanlah anak-anak kalian dan perelokkanlah akhlak mereka.

H.R Ibn Majah
Huraian:

1. Dalam mendidik dan bergaul dengan anak-anak, Nabi s.a.w 
menyarankan ibu bapa agar menggunakan pendekatan 
memuliakan dan menghormati mereka.

2. Ini kerana ketika anak-anak semakin membesar, mereka 
akan	mengalami	perubahan	pada	fizikal,	pemikiran,	tingkah	
laku dan emosi. Mereka menjadi lebih peka, sensitif dan 
semakin memahami apa yang berlaku di sekitar mereka.

3. Anak-anak akan merasa diri mereka dihargai melalui 
kemuliaan dan penghormatan yang ditunjukkan oleh ibu 
bapa. Sebagai imbalan, mereka akan terdorong untuk 
mengasihi, memuliakan dan memandang tinggi kepada 
ibu bapa39.

4. Di antara cara memuliakan anak ialah menjadi pendengar 
yang baik, memberi ruang untuk mereka memberi 
pandangan dan membuat keputusan, menghargai usaha 
mereka, membuat aktiviti bersama mereka dan pelbagai 

39 Nur Ad-Din As-Sindi, Hasyiah As-Sindi `Ala Sunan Ibn Majah, 2/391

lagi40.

5. Di samping pergaulan yang mesra, ibu bapa perlu menitik 
beratkan pendidikan adab dan akhlak kepada anak-anak 
dari masa ke semasa agar mereka menjadi insan yang 
terdidik dan berkelakuan terbimbing.

6. Justeru, pembentukan adab anak-anak bukan sekadar 
melalui pembelajaran formal di sekolah, tapi ia boleh 
dibentuk melalui cara layanan yang diterapkan oleh ibu 
bapa.

40  Portal Nueroversiti, 10 Tips Fahami Psikologi Anak Remaja | NEUROVERSITI, diakses pada 
22 Disember 2022

Bersikap Ihsan
Terhadap Kawan12

ُ عَلَيْهِ وَسَلَّمَ: عَنْ عَبْدِ اللَّهَِّ بْنِ عَمْروٍ رَضِيَ اللهُ عَنْهُ قاَلَ، قاَلَ رَسُوْلُ اللَّهَِّ صَلَّى اللَّهَّ
خَيـرُْ  الَأصْحَابِ  عِنْدَ  الِلَّهَِّ  خَيـرُْهُمْ  لِصَاحِبِهِ.

مِْذِيُّ رَوَاهُ التِّرِّ
Daripada Abdullah bin `Amr katanya, sabda Rasulullah s.a.w:

Sebaik-baik kawan di sisi Allah ialah orang yang paling baik terhadap 
kawannya.

H.R At-Tirmizi

Huraian:
1. Manusia adalah makhluk sosial yang sentiasa bergaul dengan 

teman lingkungannya. 

2. Mereka berkawan dengan teman-teman lingkungan di 
kampung halaman, sekolah, universiti, tempat kerja, masjid 
dan sebagainya. 

3. Mereka juga bergaul dengan teman-teman di media sosial 
seperti facebook, whatsapp, telegram dan lain-lain.

4. Mereka saling bertemu, bertegur sapa, berbual-bual dan 
melakukan aktiviti bersama, sama ada di alam nyata atau di 
alam maya.

5. Lumrah berkawan, tentunya ada hati yang gembira dan 
terguris disebabkan oleh kata-kata dan tingkah laku yang 
menyenangkan atau sebaliknya.

6. Justeru, Nabi s.a.w mengingatkan, kawan yang terbaik di sisi 

Allah dan paling banyak mendapat ganjaran pahala ialah 
mereka yang berkelakuan baik terhadap kawan-kawannya41.

7. Terdapat banyak cara berkelakuan baik terhadap kawan 
seperti memaniskan wajah, bercakap dengan kata-kata yang 
baik, menghulurkan bantuan jika diperlukan, memberikan 
nasihat dengan baik, menjaga harta kawan, mengelak 
berkelakuan buruk seperti menghina, memanggil gelaran 
buruk, mengaibkan, mengambil hartanya tanpa izin dan 
pelbagai lagi42.

8. Setiap hari kita saling berinteraksi dengan kawan-kawan. 
Justeru, berusahalah menjadi kawan yang terbaik di sisi Allah 
melalui sikap dan kata-kata yang menyenangkan.

41  Al-Mulla Ali Al-Qari, Mirqat Al-Mafatih, 8/3124  
42  Malah, kebanyakan hadith-hadith yang dimuatkan dalam buku ini boleh dijadikan 
panduan ketika berinteraksi dengan kawan-kawan.

Bersikap Ihsan
Terhadap Jiran Tetangga 113

ُ عَلَيْهِ وَسَلَّمَ: ُ عَنْهُ قاَلَ، قاَلَ رَسُوْلُ اللَّهَِّ صَلَّى اللَّهَّ عَنْ أنََسِ بْنِ مَالِكٍ رَضِيَ اللَّهَّ
مَا  آمَنَ  بِيْ  مَنْ  بَِاتَ  شَبـعَْانًًا،  وَجَارهُُ  جَائِعٌ إِلََى جَنْبِهِ وَهُوَ يـعَْلَمُ بِهِ .

رَوَاهُ الطَّبـرَاَنِّيُّ
Daripada Anas bin Malik r.a katanya, sabda Rasulullah s.a.w:

Tidak beriman kepadaku orang yang tidur malam dengan perut yang 
kenyang sedangkan jiran di sebelahnya kelaparan dan ia mengetahui 
perkara tersebut.

H.R At-Tabrani

Huraian:
1. Islam adalah agama yang sangat menitikberatkan kasih 

sayang sesama jiran tetangga.

2. Maksud ‘tidak beriman’ di dalam hadith ini bukanlah 
menjadi	 kafir.	 Tetapi	 ia	 bermaksud	 tidak	 sempurna	
keimanan seseorang43 yang tidak menghulurkan bantuan 
makanan di saat jirannya kelaparan.

3. Kengganan seseorang memberi makan kepada jiran yang 
kelaparan – sedangkan ia mengetahuinya – adalah tanda 
hati yang keras, kedekut, rendah maruah dan bertabiat 
buruk44. 

4. Kempen ini tidak sekadar dilakukan kepada jiran yang 
beragama Islam, tetapi turut merangkumi jiran yang bukan 

43  `Ali Al-`Azizi, As-Siraj Al-Munir Syarh Al-Jami` As-Saghir Fi Hadith Al-Basyir An-Nazir, 
4/185
44  Ibid

Islam. 

5. Sebuah riwayat menceritakan, setiap kali Abdullah bin 
`Amru45 menyembelih kambing, beliau akan menyuruh 
hamba sahayanya menghantar sedikit daging kepada 
jirannya yang beragama Yahudi46.

6. Justeru, berkongsi makanan atau apa jua kebaikan dengan 
jiran tetangga adalah tanda kasih sayang dan keimanan 
yang tinggi di sisi Allah.

7. Secara tersiratnya, hadith ini memberi isyarat kepada kita 
agar sentiasa memantau keadaan jiran tetangga, kalau-
kalau ada di kalangan mereka yang sedang kesusahan 
dan memerlukan bantuan. Ini akan memudahkan kita 
menghulurkan pertolongan pada kadar yang segera.

45  Sahabat Nabi, meninggal dunia pada tahun 65 hijrah.
46  Abu Bakr Al-Khara-itiy, Makarim Al-Akhlak, 89

Bersikap Ihsan
Terhadap Jiran Tetangga  214

عَنْ أَبِيْ هُرَيـرَْةَ رَضِيَ اللهُ عَنْهُ قاَلَ، قاَلَ رَسُوْلُ اِلله صَلَّى اللهُ عَلَيْهِ وَسَلَّمَ:
يََا نِسَاءَ الْمُسْلِمَاتِ، لَا تََحْقِرنَّ جَارةٌَ لِْجاَرتَـِهَا وَلَوْ فِرْسِنَ شَاةٍ .

مُتّـَفَقٌ عَلَيْهِ

Daripada Abu Hurairah r.a katanya, sabda Rasulullah s.a.w:

Wahai wanita-wanita muslimah, janganlah seorang jiran memandang 
rendah terhadap pemberian jirannya, walaupun pemberian tersebut 
sekadar cebisan-cebisan daging di celah kuku biri-biri.

H.R Al-Bukhari dan Muslim
Huraian:

1. Secara realitinya, manusia mungkin merasa segan untuk 
memberikan jirannya makanan berupa cebisan-cebisan 
daging di celah kuku kambing. Namun Nabi s.a.w bersabda 
demikian kerana mahu menganjurkan kempen berbuat 
baik sesama jiran walaupun dalam bentuk pemberian 
yang kecil.

2. Sesuatu kebaikan yang kecil, tetap mempunyai ganjaran 
di sisi Allah seperti yang disebutkan dalam ayat 7 surah 
Al-Zalzalah: 

فَمَنْ يـعَْمَلْ مِثـقَْالَ ذَرَّةٍ خَيـرْاً يـرََهُ
Sesiapa yang melakukan kebaikan sebesar zarah/habuk,

ia akan melihat balasannya.

3. Jiran yang menerima pemberian orang, hendaklah 
menzahirkan penghargaan dan mengucapkan terima kasih 

walaupun pemberian tersebut kecil dan tidak seberapa.

4. Ini kerana segala pemberian sesama jiran hendaklah 
dinilai dari sudut tanda kasih dan keprihatinan, bukan 
dilihat pada saiz pemberian atau harga barang yang diberi. 
Ia adalah simbol hubungan sosial yang positif sesama 
penduduk setempat.

5. Justeru, kita hendaklah menzahirkan penghargaan atas 
setiap kebaikan yang diusahakan orang lain terhadap kita.

6. Kejiranan yang harmoni akan menyuburkan lagi nilai-nilai 
keinsanan yang lebih tinggi sesama anggota masyarakat.



35

إعلام الإنسان بأحاديث الرحمة والإحسان

Menjauhi Gangguan
Ke Atas Jiran Tetangga15

ُ عَنْهُ قاَلَ: عَنْ أَبِيْ هُرَيـرَْةَ رَضِيَ اللَّهَّ
! إِنَّ فُلََانةًَ تُذْكَرُ مِنْ كَثـرَْةِ صَلََاتـِهَا وَصِيَامِهَا وَصَدَقتَِهَا، غَيـرَْ  قاَلَ رَجُلٌ: يََا رَسُوْلَ اللَّهَِّ
! فإَِنَّ فُلََانةًَ تُذْكَرُ  أنَّـَهَا تـؤُْذِيْ جِيـرْاَنـَهَا بلِِسَانـِهَا؟ قاَلَ: هِيَ فِي النَّارِ. قاَلَ: يََا رَسُوْلَ اللَّهَِّ
  قِلَّةَ صِيَامِهَا وَصَدَقتَِهَا وَصَلََاتـِهَا، وَإِنّـَهَا تَصَدَّقُ بِِالْْأثَـوَْارِ مِنَ الْْأقَِطِ، وَلَا تـؤُْذِيْ بلِِسَانـِهَا

جِيِّراَنـَهَا؟ قاَلَ: هِيَ فِي الْْجنََّةِ.
رَوَاهُ أَحْْمَدُ

Daripada Abu Hurairah r.a katanya:

Seorang lelaki berkata, wahai Rasulullah, ada seorang wanita yang dikenali 
sering menunaikan solat, puasa dan sedekah sunat, namun ia selalu 
menyakiti jiran dengan kata-katanya? Nabi berkata: “Dia berada dalam 
neraka”. Lelaki itu bertanya lagi, wahai Rasulullah, ada seorang wanita yang 
dikenali dengan sedikit berpuasa, bersedekah dan menunaikan solat sunat. 
Ia hanya bersedekah beberapa ketul susu aqit47, namun ia tidak menyakiti 
jiran dengan kata-katanya? Nabi berkata: “Dia berada di dalam syurga.”

H.R Ahmad

Huraian:
1. Hadith ini menjelaskan kewajipan menghormati dan 

menjaga hak-hak kejiranan dan tegas melarang menyakiti 
dan bersikap buruk terhadap mereka.

2. Jika menyakiti jiran dengan kata-kata pun sudah 
menyebabkan kemurkaan Allah, maka membuang sampah 

47  Aqit ialah susu yang dikeringkan dan dibentuk dalam bentuk ketulan. Lihat Portal Syaikh 
Dr. Abd Al-Karim bin Abdullah Al-Khudair, https://shkhudheir.com/fatawa/2127348859, 
diakses pada 1 Dis 2022

di halaman jiran, mencuri barang, mencetus gangguan 
bising, cuai menjaga binatang peliharaan sehingga ia 
melepaskan najis di rumah jiran dan sebagainya tentulah 
lebih lagi dimurkai oleh Allah.

3. Menjaga hubungan sesama manusia adalah sama 
pentingnya dengan menjaga hubungan dengan Allah 
kerana suruhan berbaik-baik terhadap manusia hakikatnya 
terbit dari arahan Allah jua. 

4. Hadith ini turut memberi amaran kepada mereka yang giat 
menunaikan solat, berpuasa dan bersedekah sunat tapi 
lidah masih liar mencerca dan memburukkan orang lain. 

5. Di akhirat kelak, si pencerca akan menjadi orang yang 
muflis	 pahala	 kerana	 pahalanya	 perlu	 diagih-agihkan	
kepada mangsa cercaannya. 

إعلام الإنسان بأحاديث الرحمة والإحسان

Bersikap Ihsan Dan Ringan 
Tulang Sesama Manusia16

  عَنْ أَبِيْ جُرَيٍّ الـْهُجَيْمِيُّ رَضِيَ اللهُ عَنْهُ، قاَلَ رَسُوْلُ اِلله صَلَّى اللهُ عَلَيْهِ وَسَلَّمَ فِيْ حَدِيْثٍ
طَوِيْلٍ:

تـعُْطِيَ شِسْعَ أَنْ  وَلَوْ  الْْحبَْلِ،  تـعُْطِيَ صِلَةَ  أَنْ  وَلَوْ  شَيـئًْا،  الْمَعْرُوْفِ  مِنَ   لَا تََحْقِرَنَّ 
مِنْ الشَّيْءَ  يَ  تـنَُحِّ أَنْ  وَلَوْ  الْمُسْتَسْقِي،  إِنًَاءِ  دَلْوِكَ فِيْ  مِنْ  تـفُْرغَِ  أَنْ  وَلَوْ   النّـَعْلِ، 
 طَريِْقِ النَّاسِ يـؤُْذِيْهِمْ، وَلَوْ أَنْ تـلَْقَى أَخَاكَ وَوَجْهُكَ إِليَْهِ مُنْطلَِقٌ، وَلَوْ أَنْ تـلَْقَى أَخَاكَ

فـتَُسَلِّمَ عَلَيْهِ، وَلَوْ أَنْ تـؤُْنِسَ الْوَحْشَانَ فِي الْأَرْضِ ...الخ
رَوَاهُ أَحْْمَدُ

Daripada Abu Juray Al-Hujaimi r.a katanya, sabda Rasulullah s.a.w dalam 
sebuah hadith yang panjang:

Janganlah kamu meremehkan perbuatan baik walaupun hanya sekadar 
memberi orang tali penyambung, memberi tali selipar, menuangkan 
air minuman ke dalam gelas peminta air, menyingkirkan sesuatu yang 
mengganggu di jalanan orang, memandang saudaramu dengan wajah 
yang mesra, bertemu saudaramu dan memberi salam kepadanya atau 
membawa orang yang ketakutan ke lokasi yang tenang... 

H.R Ahmad
Huraian:

1. Islam amat menyanjung segala perbuatan baik sesama 
manusia dan menghargai pelakunya, tidak kira kebaikan 
itu kecil atau besar.

2. Setiap kebaikan walaupun kecil, namun ganjarannya 
adalah besar di sisi Allah s.w.t. 

3. Pelaku kebaikan akan dibalas dengan pahala yang nilainya 

setaraf dengan 10 kali kebaikan tersebut dilakukan. Ini 
nilai paling rendah yang dijanjikan oleh Allah48.

4. Dalam hadith ini, Nabi s.a.w menyenaraikan 7 jenis contoh 
kebaikan yang kecil dan mudah dilakukan iaitu:

a. Memberikan seutas tali untuk digunakan sebagai 
penyambung.

b. Memberikan tali selipar untuk dibaiki selipar yang 
terputus tali.

c. Menuangkan air untuk orang.
d. Membuang batu, duri, kaca, sampah sarap atau 

apa jua yang mengganggu lalu lintas awam.
e. Berwajah manis terhadap orang lain.
f. Memberi salam ketika bertemu.
g. Menenangkan perasaan orang yang ketakutan.

5. Contoh-contoh tersebut menunjukkan kepada kita betapa 
semua orang berpeluang melakukan kebaikan terhadap 
orang lain.

6. Orang yang terbaik di sisi Allah ialah orang yang melakukan 
kebaikan dan memberi manfaat kepada orang lain, sama 
ada kebaikan itu kecil atau besar.

7. Kebaikan yang kecil boleh diumpamakan sebagai skru. 
Ia kecil dan tidak kelihatan, tetapi sangat penting untuk 
menjaga kestabilan binaan, bumbung, almari dan 
sebagainya.

48  Abu Al-Hasan As-Sakhawi, Tafsir Al-Quran Al-Azim, 1/272

Rasa Sedih Adalah
Cabang Sifat Pengasih17

عَنْ أنََسٍ رَضِيَ اللهُ عَنْهُ قاَلَ :
بـرْاَهِيْمَ،  دَخَلْنَا مَعَ رَسُوْلِ اِلله صَلَّى اللهُ عَلَيْهِ وَسَلَّمَ عَلَى أَبِيْ سَيْفٍ الْقَيْْنِ، وكََانَ ظِئـرْاً لِِإِ
 فأََخَذَ رَسُوْلُ اِلله صَلَّى اللهُ عَلَيْهِ وَسَلَّمَ إِبـرْاَهِيمَ فـقََبّـَلَهُ وَشََمَّهُ، ثُُمَّ دَخَلْنَا عَلَيْهِ بـعَْدَ ذَلِكَ،
 وَإبـرْاَهِيْمُ يََجُوْدُ بنَِفسِهِ، فَجَعَلَتْ عَيـنَْا رَسُوْلِ الله صَلَّى اللهُ عَلَيْهِ وَسَلَّمَ تَذْرفِاَن. فـقََالَ لَهُ
 عَبْدُ الرَّحْْمَنِ بْنُ عَوْفٍ: وَأنَْتَ يََا رَسُوْلَ اِلله؟! فـقََالَ: يََا ابْنَ عَوْفٍ إنّـَهَا رَحْمَةٌ. ثُُمَّ أتـبْـعََهَا
 بِِأُخْرَى فـقََالَ:  إنَّ  الْعَيْْنَ  تَدْمَعُ وَالْقَلْبَ يَُحْزَنُ، وَلَا نـقَُوْلُ إِلاَّ مَا يـرَْضَى ربَّـُنَا،  وَإنًاَّ

لِفِرَاقِكَ يََا إبـرَْاهِيْمُ لَمَحْزُوْنـوُْنَ
رَوَاهُ الْبُخَاريُِّ
Daripada Anas r.a katanya:

Kami bersama-sama Rasulullah s.a.w telah memasuki rumah Abu Saif 
Al-Qain49. Beliau ialah bapa susuan Ibrahim50. Rasulullah s.a.w lalu 
mengambil Ibrahim serta mengucup dan menciumnya. Setelah itu kami 
masuk lagi bertemu Nabi dan Ibrahim ketika itu dalam keadaan nazak. Air 
mata Rasulullah s.a.w mengalir. Abd Ar-Rahman bin `Auf berkata: “Kamu 
juga menangis, wahai Rasulullah?” Nabi menjawab: “Wahai anak lelaki 
`Auf, ini adalah kerana sifat kasih.” Kemudian Nabi menyambung lagi: 
“Sesungguhnya mata menangis dan hati merasa sedih. Dan kita tidak 
katakan melainkan apa-apa yang Tuhan kita redai. Sesungguhnya kami 
wahai Ibrahim merasa amat sedih kerana berpisah denganmu.”

H.R Al-Bukhari
49  Nama sebenar Abu Saif Al-Qain ialah Al-Barra’ bin Aus Al-Ansari. Isteri beliau Ummu 
Burdah telah menyusukan Ibrahim. Kedua-duanya adalah bapa dan ibu susuan Ibrahim. 
Lihat Ibn Abd Al-Barr Al-Qurtubi, Al-Isti`ab Fi Ma`firah Al-Ashab, 1/153 dan 4/1926
50  Ibrahim ialah anak lelaki Nabi s.a.w. Beliau meninggal dunia ketika berusia 16 bulan. 
Lihat Asy-Syaikh Al-Khudhari, Nur Al-Yaqin Fi Sirah Sayyid Al-Mursalin, 239, nota kaki 1.

.

Huraian:

1. Secara amnya, apabila manusia dirundung emosi sedih, 
air mata mereka akan mengalir kerana terkesan dengan 
musibah yang melanda. 

2. Ia adalah reaksi yang normal. Malah ada kajian mengatakan, 
tangisan dapat menurunkan tekanan dan emosi sedih 
serta menjadikan perasaan manusia lebih stabil setelah 
itu51.  

3. Tangisan disebabkan kehilangan adalah reaksi normal 
seorang insan. Islam tidak menegahnya selagi ia tidak 
menyebabkan perbuatan meratap atau penolakan 
terhadap ketentuan qada` dan qadar.

4. Justeru, tangisan terhadap kematian bukanlah tanda tidak 
bersabar atau menolak ketentuan Allah, tetapi ia berpunca 
dari kasih yang mendalam terhadap orang yang telah 
pergi.

5. Nabi Muhammad s.a.w adalah seorang insan. Baginda 
mempunyai rasa gembira, marah dan sedih ketika 
menghadapi babak-babak kehidupan. Ciri-ciri manusiawi 
ini ada pada Nabi agar manusia boleh meneladani akhlak 
baginda ketika mereka merasa gembira, marah atau sedih.

6. Menangisi sebuah kematian atau musibah bukanlah 
perkara	 yang	mengaibkan,	 tetapi	 ia	 fitrah	manusia	 yang	
mempunyai rasa kasih dan sayang.

51  Portal Mstar, Betul ke menangis boleh beri manfaat? https://www.mstar.com.my/xpose/
famili/2021/11/23/betul-ke-menangis-boleh-beri-manfaat-ini-yang-akan-berlaku-jika-kita-
keluarkan-air-mata, diakses pada 10 Jan 2023.

Bersikap Ihsan
Terhadap Makmum18
عَنْ أَبِيْ هُرَيـرَْةَ رَضِيَ اللهُ عَنْهُ، أَنَّ رَسُوْلَ اِلله صَلَّى اللهُ عَلَيْهِ وَسَلَّمَ قاَلَ:

إِذَا  صَلَّى  أَحَدكُُمْ  لِلنَّاسِ فـلَْيُخَفِّفْ، فإَِنَّ فِي النَّاسِ الضَّعِيْفَ وَالسَّقِيْمَ وَذَا الْْحاَجَةِ.
رَوَاهُ مُسْلِمٌ
Daripada Abu Hurairah r.a, bahawa Rasulullah s.a.w bersabda:

Apabila salah seorang dari kalian mengimamkan solat manusia, ia 
hendaklah meringankan solatnya, kerana ada di kalangan makmum 
tersebut orang yang lemah, sakit dan mempunyai urusan.

H.R Muslim

وَعِنْدَ الْبُخَاريِِّ قاَلَ: وَإِذَا صَلَّى أَحَدكُُمْ لنِـفَْسِهِ  فـلَْيُطَوِّلْ  مَا  شَاءَ.

Di sisi riwayat Imam Al-Bukhari, Nabi bersabda: “Dan apabila salah 
seorang di kalangan kalian bersolat sendirian, ia boleh memanjangkan 
solat selama mana yang ia mahu.”

Huraian:
1. Solat	adalah	ibadah	fizikal	yang	paling	afdhal.	Ia	merupakan	

tiang agama dalam setiap diri individu muslim.

2. Sekalipun kedudukan solat adalah mulia dan utama, 
namun Islam meraikan aspek bertimbang rasa dalam 
situasi solat berjemaah.

3. Imam di dalam solat berjemaah perlu bersedia meraikan 
keadaan makmumnya. Mereka mungkin terdiri dari orang 
yang lemah52, mempunyai penyakit atau sudah berusia 

52  Seperti kanak-kanak, warga emas, orang kurang upaya dan sebagainya yang tidak mampu 

lanjut. Justeru, solat perlu dilakukan dengan kadar yang 
tidak membebankan.

4. Masjid atau surau yang sering menjadi tempat persinggahan 
orang perlu mengambil perhatian ini kerana orang luar 
yang singgah menunaikan solat, biasanya mempunyai 
pelbagai	urusan	atau	sedang	dalam	musafir.	Justeru	syarak	
menggalakkan para imam meraikan keadaan mereka 
dengan solat yang tidak terlalu lama.

5. Meringkaskan solat berjemaah, bukan bererti meninggalkan 
perkara sunat atau melakukannya dengan laju-laju. Tetapi 
ia dilaksanakan dengan menyempurnakan segala rukun, 
tuma`ninah dan perkara sunat tanpa memanjangkan 
solat lebih dari kadar kebiasaan53.

6. Antara hikmah solat berjemaah secara sederhana ialah 
mengelakkan kesulitan terhadap golongan yang uzur dan 
kurang upaya54. Sikap ini dapat memesrakan manusia 
dengan solat berjemaah dan mendekatkan hati mereka 
dengan masjid55. 

7. Hukum memanjangkan solat dalam situasi di atas adalah 
makruh. Namun jika para makmum sepakat bersetuju 
imam memanjangkan solat seperti yang berlaku dalam 
solat tarawih, solat sunat tasbih dan seumpamanya, maka 
imam bolehlah berbuat demikian 56

berdiri lama-lama ketika solat.
53  Yahya Bin Syaraf An-Nawawi, Syarh An-Nawawi `Ala Muslim, 4/184
54  Ibn Sayyid An-Nas, An-Nafh Ash-Syaziy Syarh Jami` At-Tirmizi, 4/261
55  Lihat Portal Al-Alukah, Takhfif Al-Imam Fi As-Solah Wa Dhabituh,  https://www.alukah.
net/sharia/0/131557/%D8%AA%D8%AE%D9%81%D9%8A%D9%81-%D8%A7%D9%84%D
8%A5%D9%85%D8%A7%D9%85-%D9%81%D9%8A-%D8%A7%D9%84%D8%B5%D9%84%
D8%A7%D8%A9-%D9%88%D8%B6%D8%A7%D8%A8%D8%B7%D9%87/, diakses pada 6 
Oktober 2022
56  Wahbah Az-Zuhaili, Al-Fiqh Al-Islami Wa Adillatuh, 2/1207

Bersikap Ihsan Terhadap 
Orang Di Luar Solat19

ُ عَلَيْهِ وَسَلَّمَ قاَلَ: عَنْ أنََسِ بْنَ مَالِكٍ رَضِيَ اللهُ عَنْهُ، أَنَّ النَّبِيَّ صَلَّى اللَّهَّ
، فأََتََجَوَّزُ فِيْ صَلََاتِيْ مِمَّا ْ لَأَدْخُلُ فِي الصَّلََاةِ، وَأَنًَا أُريِْدُ إِطاَلتَـهََا،  فأََسْْمَعُ  بُكَاءَ  الصَّبِيِّ   إِنِّّيِ

هِ مِنْ بُكَائهِِ. ةِ وَجْدِ أُمِّ أَعْلَمُ مِنْ شِدَّ
رَوَاهُ الْبُخَاريُِّ

Daripada Anas bin Malik r.a, bahawa Nabi s.a.w bersabda:

Sesungguhnya saya pernah memulakan solat dan mahu 
memanjangkannya. Namun saya mendengar tangisan kanak-kanak, 
lalu saya ringkaskan solat kerana memahami perasaan bimbang si ibu 
terhadap tangisan anaknya.

H.R Al-Bukhari

Huraian:
1. Hadith ini menggambarkan sikap bertimbang rasa Nabi 

yang tinggi terhadap orang lain, walaupun ketika sedang 
menunaikan solat.

2. Akhlak bertimbang rasa merupakan sunnah Nabi s.a.w 
yang patut diteladani oleh setiap imam yang mengetuai 
solat berjemaah.

3. Seperti mana Rasulullah s.a.w meringkaskan solat kerana 
meraikan perasaan ibu yang kebimbangan disebabkan 
tangisan anaknya, maka seorang imam perlu sentiasa peka 
dan bersedia untuk meringkaskan solat disebabkan faktor 
hujan atau cuaca panas yang dihadapi oleh sebahagian 

makmumnya yang solat di luar masjid57.

4. Meringkaskan solat dalam situasi anak kecil menangis 
dapat memendekkan tempoh makmum merasa terganggu 
dengan suara tangisan tersebut58. 

5. Selain dari mendapat ganjaran mengamalkan sunnah Nabi, 
sifat bertimbang rasa juga menerbitkan perasaan hormat 
dan kasih orang lain terhadap kita serta mewujudkan 
hubungan yang mesra sesama masyarakat setempat.

6. Hadith ini turut memberi isyarat, kanak-kanak boleh 
dibawa ke masjid dengan pantauan dari ibu atau bapa.

57  Abdullah bin Soleh Al-Fauzan, Minhah Al-`Allam Fi Syarh Bulugh Al-Maram, 3/396
58  Atiyyah Salim, Syarh Bulugh Al-Maram, 3/87

Berhemah Ketika Membawa 
Benda Berbahaya20

عَنْ  أَبِيْ مُوْسَى الْْأَشْعَريِِّ رَضِيَ اللهُ عَنْهُ، عَنِ النَّبِيِّ صَلَّى اللهُ عَلَيْهِ وَسَلَّمَ قاَلَ :
  إِذَا مَرَّ أَحَدكُُمْ فِيْ مَسْجِدِنًَا أَوْ فِيْ سُوقِنَا وَمَعَهُ نـبَْلٌ، فـلَْيُمْسِكْ عَلَى نِصَالـِهَا بِكَفِّهِ

أَنْ يُصِيْبَ أَحَدًا مِنَ الْمُسْلِمِيْْنَ مِنـهَْا بِشَيْءٍ. 
رَوَاهُ مُسْلِمٌ
Daripada Abu Musa Al-Asy`ari r.a, dari Nabi s.a.w sabdanya:

Apabila ada di kalangan kamu yang melalui masjid atau pasar dengan 
membawa anak panah, ia hendaklah menutup mata panahnya dengan 
tangannya agar anak panah tersebut tidak melukai orang Islam yang 
lain.

H.R Muslim

Huraian:
1. Hadith ini menunjukkan kehalusan ajaran Islam dalam 

usaha	melindungi	fizikal	dan	nyawa	di	khalayak	awam.	

2. Ia mengharamkan sebarang bentuk gangguan terhadap 
orang lain dengan menegaskan langkah berhati-hati, agar 
segala mudarat, sama ada secara sengaja atau tidak, dapat 
dielakkan. 

3. Hadith ini mengingatkan, sesiapa yang membawa benda-
benda tajam59 ketika berjalan di khalayak ramai, sama ada di 
masjid, pasar, sekolah, tempat kenduri dan seumpamanya, 
ia tidak boleh membiarkan bahagian bilahnya terdedah.

59  Seperti pisau, gunting, parang, pedang, keris dan seumpamanya yang boleh menyebabkan 
kecederaan orang lain.

4. Sebaliknya ia hendaklah menutup bilah senjata tersebut 
dengan tangan, sarung khas, balutan kertas atau 
sebagainya agar ia tidak mencederakan orang lain.

5. Pengajaran tersirat dari hadith ini turut mengingatkan 
pemandu kenderaan berat agar mengikat dan menutup 
kemas muatan yang dibawa. Ini bagi mengelakkan muatan 
bocor, tertumpah, jatuh berterabur atau tercampak di atas 
jalan raya lalu menyebabkan kecederaan atau kemalangan 
yang boleh meragut nyawa pengguna jalan yang lain.

6. Jika mencederakan orang secara tidak sengaja pun sudah 
ditegah oleh Islam, maka melakukannya dengan sengaja 
tentulah lebih lagi ditegah keras.

Bertimbang Rasa
Terhadap Orang Bawahan21

ُ عَنـهَْا قاَلَتْ: عَنْ عَائِشَةَ رَضِيَ اللَّهَّ
ُ عَلَيْهِ وَسَلَّمَ ليََدعَُ الْعَمَلَ، وَهُوَ يُحُِبُّ أَنْ يـعَْمَلَ بِهِ،  خَشْيَةَ   إِنْ كَانَ رَسُوْلُ اللَّهَِّ صَلَّى اللَّهَّ

أَنْ  يـعَْمَلَ  بِهِ  النَّاسُ فـيَـفُْرَضَ عَلَيْهِمْ.
رَوَاهُ الْبُخَاريُِّ وَمُسْلِمٌ

Daripada Aisyah r.a katanya:

Sesungguhnya Rasulullah s.a.w pernah meninggalkan sesuatu amalan, 
sedangkan baginda suka melakukannya kerana ia bimbang manusia 
mengamalkannya lalu amalan tersebut diwajibkan ke atas mereka.

H.R Al-Bukhari dan Muslim

Huraian:

1. Rasulullah s.a.w mengasihi umatnya dengan pelbagai 
cara. Ada ketikanya baginda mengasihi mereka dengan 
mendoakan pengampunan dosa untuk mereka60, ada 
ketikanya Nabi menyatakan rindu untuk bertemu mereka61, 
ada ketikanya Nabi meninggalkan sesuatu amalan sunat 
kerana tidak mahu membebankan mereka dan pelbagai 
lagi.

2. Nabi pernah meninggalkan amalan sunat62 tertentu 
kerana bimbang ia diwajibkan ke atas umatnya. Kewajipan 

60  Lihat Sahih Ibn Hibban, no. hadith 3446
61  Lihat Musnad Ahmad, no. hadith 12579
62  Jamal Ad-Din Al-Jawzi, Kasyf Al-Musykil Min Hadith As-Sahihain, 4/279

tambahan ini akan membebankan umatnya serta 
mendedahkan mereka kepada dosa jika ia ditinggalkan.

3. Sesuatu amalan sunat boleh menjadi wajib dengan 2 
cara63:

a. Allah menurunkan wahyu mewajibkan amalan 
tersebut.

b. Ia dianggap wajib oleh umatnya berikutan Nabi s.a.w 
tidak pernah meninggalkan amalan tersebut.

4. Justeru, bagi mengukuhkan sesuatu amalan sunat itu 
sebagai sunat, Nabi s.a.w sengaja meninggalkannya di 
hadapan para sahabat agar ia menjadi bukti amalan 
tersebut tidak  diwajibkan.

5. Hal ini pernah berlaku antaranya ketika Nabi s.a.w 
meninggalkan solat tarawih di saat ramai sahabat menanti 
baginda di dalam masjid. Namun baginda tidak keluar 
hingga waktu subuh kerana bimbang amalan tersebut 
diwajibkan oleh Allah atau difahami sebagai wajib oleh 
umat setelahnya.

6. Para pemimpin atau ketua hendaklah meneladani sifat 
timbang rasa Rasulullah s.a.w terhadap pengikut atau 
orang bawahan. Nilai-nilai keinsanan dan empati dalam 
berinteraksi perlu menjadi tunjang utama agar sifat kasih 
sayang dapat dilebarkan sesama insan.

7. Akhlak bertimbang rasa merupakan sunnah Nabi s.a.w 
yang patut diteladani oleh setiap ketua yang menguruskan 
orang bawahannya.

63  Jamal Ad-Din Al-Jawzi, Kasyf Al-Musykil Min Hadith As-Sahihain, 4/279

Bersikap Ihsan Terhadap 
Orang Yang Menghulurkan 
Pertolongan

22
ُ عَنْهُ قاَلَ: عَنْ أنََسٍ رَضِيَ اللَّهَّ

، وَلَا “لَمَ صَنـعَْتَ؟”وَلَا  ، فَمَا قاَلَ لِيْ أُفٍّ ُ  عَلَيْهِ  وَسَلَّمَ  عَشْرَ  سِنِيْْنَ  خَدَمْتُ  النَّبِيَّ  صَلَّى  اللَّهَّ
أَلاَّ صَنـعَْتَ؟“ 

رَوَاهُ الْبُخَاريُِّ
Daripada Anas r.a katanya:

Saya pernah berkhidmat kepada Nabi s.a.w selama sekitar 10 tahun. 
Baginda langsung tidak pernah bersungut terhadap saya, tidak pernah 
mempersoalkan “kenapa kamu lakukan itu?!” atau “kenapa kamu tidak 
lakukan itu?!”

H.R Al-Bukhari

Huraian:
1. Ketika Nabi s.a.w kali pertama tiba di Madinah dalam 

peristiwa hijrah, bapa tiri Anas, Abu Talhah Al-Ansari telah 
menawarkan anak angkatnya kepada Nabi s.a.w sebagai 
pembantu peribadi64.

2. Nabi menerima pelawaan tersebut. Sejak itu, Anas 
berkhidmat dengan Nabi s.a.w dalam kebanyakan situasi, 
sama	ada	ketika	Nabi	berada	di	Madinah	atau	bermusafir,	
selama tempoh 9 tahun beberapa bulan65.

3. Anas menceritakan, selama dalam tempoh tersebut, Nabi 
s.a.w tidak pernah sekali pun menengking Anas atau 

64  Muhammad bin Ismail Al-Bukhari, Sahih Al-Bukhari, hadith ke-2616.
65  Ahmad bin `Ali bin Hajar Al-`Asqalani, Fath Al-Bari, 9/231

mempersoalkan tindakannya.

4. Ini bukan bererti semua tindakan Anas adalah betul. Tetapi 
ia menunjukkan sifat sabar Nabi yang tinggi di samping 
Nabi mempunyai pendekatan lain untuk membetulkan 
kesilapan Anas.

5. Sesetengah ulama berpandangan, jika Anas tersalah 
buat atau terlupa dengan tugasannya, Nabi s.a.w 
akan membimbing Anas cara pelaksanaannya atau 
mengingatkannya kembali tentang tugasan tersebut66  
tanpa memarahinya.

6. Secara realitinya, pembantu dalam kehidupan kita 
ialah suami, isteri, anak-anak dan rakan taulan. Justeru, 
menghadapi kesilapan atau karenah mereka dengan sifat 
sabar dan bertimbang rasa boleh menyuburkan perasaan 
kasih dan saling hormat-menghormati. Ini tentunya akan 
mengeratkan lagi kerjasama berpasukan dan melancarkan 
lagi gerak kerja yang dirancang.

66  Ahmad bin `Ali bin Hajar Al-`Asqalani, Fath Al-Bari, 10/460

Bersikap Ihsan
Terhadap Pekerja 123

عَنْ عَبْدِ اللَّهَِّ بْنِ عُمَرَ رَضِيَ اللهُ عَنـهُْمَا قاَلَ، قاَلَ رَسُوْلُ اللَّهَِّ صَلَّى اللهُ عَلَيْهِ وَسَلَّمَ :
أَعْطُوا  الْأَجِيـرَْ أَجْرَهُ قـبَْلَ أَنْ يَجَِفَّ عَرَقهُُ.

رَوَاهُ ابْنُ مَاجَهْ

Daripada Abdullah bin Umar r.a katanya, sabda Rasulullah s.a.w:

Berikan upah kepada pekerja sebelum kering peluhnya.

H.R Ibn Majah

Huraian:
1. Di antara perkara yang diberi perhatian tinggi oleh agama 

Islam ialah hak pekerja. 

2. Dalam hadith ini, Nabi s.a.w mengarahkan para majikan 
atau pembayar upah agar menyerahkan gaji atau upah 
pekerja dengan segera tanpa tangguh seperti yang telah 
disepakati di dalam kontrak.

3. Gesaan membayar upah atau gaji sebelum kering peluh 
bukanlah difahami secara literal67. Tetapi ia merupakan 
penegasan terhadap majikan agar tidak melewat-lewatkan 
bayaran gaji kepada pekerja68.

4. Menyerahkan upah atau gaji pada waktu yang ditetapkan 
adalah sebahagian dari akhlak yang terpuji kerana ia akan 
memudahkan pekerja merancang perbelanjaan harian 
dan bulanan untuk diri dan tanggungannya.

67  Zain Ad-Din Al-Munawi, Faidh Al-Qadir, 1/562
68  Al-Mulla Ali Al-Qari, Mirqat Al-Mafatih, 5/1993

5. Melewatkan bayaran gaji atau upah adalah perbuatan 
zalim terhadap pekerja kerana ia akan mencetuskan 
keresahan dan menyebabkan kesukaran untuk mereka 
membeli keperluan harian atau memenuhi komitmen 
bulanan. 

6. Jika melewatkan bayaran gaji atau upah pun sudah dikira 
zalim, maka melarikan diri dari membayar gaji atau upah 
adalah kezaliman yang lebih besar dan pelakunya akan 
berhadapan dengan ancaman Allah s.w.t seperti yang 
ditegaskan dalam hadith berikut. 

Bersikap Ihsan
Terhadap Pekerja 224

عَنْ أَبِيْ هُرَيـرَْةَ رَضِيَ اللهُ عَنْهُ، عَنِ النَّبِيِّ صَلَّى اللهُ عَلَيْهِ وَسَلَّمَ قاَلَ:
ُ: ثَلََاثةٌَ أَنًَا خَصْمُهُمْ يـوَْمَ الْقِيَامَةِ: رجَُلٌ أَعْطَى بِيْ ثُمَّ غَدَرَ، وَرجَُلٌ بَِاعَ حُرًّا  قاَلَ الِلَّهَّ

فأََكَلَ ثََمنََهُ،  وَرجَُلٌ  اسْتَأْجَرَ  أَجِيـرًْا  فاَسْتـوَْفََى  مِنْهُ  وَلََمْ  يـعُْطِهِ  أَجْرَهُ.
رَوَاهُ الْبُخَاريُِّ
Daripada Abu Hurairah r.a, dari Nabi s.a.w sabdanya:

Allah berfirman: “Ada 3 golongan Aku akan mendakwa mereka di hari 
kiamat kelak, iaitu orang yang bersumpah dengan namaKu, namun ia 
mengkhianati sumpahnya. Orang yang memperdagangkan manusia 
yang merdeka lalu ia menikmati keuntungan jualannya dan orang yang 
mengupah seorang pekerja dan menyempurnakan tugasannya, namun 
ia tidak memberikan upah kepada pekerja tersebut.”

H.R Al-Bukhari

Huraian:
1. Di dalam hadith ini, Allah memberikan amaran keras 

terhadap 3 jenis manusia, iaitu:

 Pertama: Orang yang memperalatkan nama Allah ketika 
bersumpah dengan tujuan menipu manusia.

 Menggunakan nama Allah dalam bersumpah adalah 
diharuskan jika ia bertujuan untuk mengukuhkan dakwaan 
yang benar. Namun penyalahgunaan nama Allah ketika 
bersumpah boleh berlaku ketika seseorang itu menipu, 
memalsukan dakwaan, memungkiri janji, mengelirukan 
orang lain dan mengambil hak orang secara salah. 

Perbuatan ini merupakan satu kezaliman dan jenayah 
yang besar di sisi Allah. 

 Kedua: Orang yang merendahkan nilai manusia dengan 
memperdagangkan	manusia	(human	trafficking).

 Manusia adalah makhluk yang tinggi martabatnya di 
sisi Allah69. Mereka menjadi mulia kerana memiliki akal, 
berupaya	 berfikir	 secara	 rasional,	 mampu	 mentadbir	
kehidupan dan merancang masa hadapan, mempunyai 
rupa	 fizikal	 yang	 elok,	 ketinggian	 badan	 yang	 ideal	 dan	
pelbagai lagi kelebihan yang menjadikan mereka lebih 
mulia berbanding makhluk lain70. 

 Namun hari ini, masih terdapat sesetengah pihak yang 
berani merendah-rendahkan martabat insan melalui 
sindiket penyeludupan manusia dengan menjual mereka 
kepada pihak tertentu atau mengeksploitasi kaum lelaki, 
wanita atau kanak-kanak menjadi buruh paksa (seperti 
mengemis, menjual barang) tanpa gaji atau kebajikan yang 
wajar, memperlakukan mangsa sebagai hamba, dipaksa 
bekerja dalam industri seks dan pelbagai lagi71. Sindiket 
haram ini bergerak secara rahsia dan mengaut keuntungan 
yang besar. 

	 Penyeludupan	 manusia	 (human	 trafficking)	 adalah	
perbuatan yang dikutuk oleh Allah kerana memperlakukan 
manusia umpama barang dagangan dan merendahkan 
ketinggian martabat insan. Pelakunya adalah penjenayah 
yang akan dibinasakan oleh Allah s.w.t di hari akhirat kelak.

 Ketiga: Orang yang tidak memberikan upah kepada orang 
69  Ini merujuk kepada ayat 70, surah Al-Isra`:

وَلَقَدْ كَرَّمْنَا بَنِِيْ آدَمَ ...
Dan sesungguhnya Kami telah memuliakan anak-anak Adam

70   Sa`id Hawwa, Al-Asas Fi At-Tafsir, 6/3102
71  Portal Wikipedia, Pemerdagangan Manusia, https://ms.wikipedia.org/wiki/
Pemerdagangan_manusia, diakses pada 30 Disember 2022

yang bekerja di bawahnya.

 Apabila seorang pekerja telah menyempurnakan suatu 
tugasan, pihak majikan wajib memberikannya upah 
seperti yang dijanjikan, sama ada secara harian, mingguan, 
bulanan atau mengikut kemajuan tugasan. Sekiranya 
majikan	atau	pemberi	upah	melarikan	diri	atau	menafikan	
upah dari pekerja, ia adalah sebuah penganiayaan yang 
mengandungi unsur penipuan, khianat dan mungkir janji 
terhadap pekerja. Majikan atau pemberi upah sebegini 
akan berhadapan dengan hukuman yang berat di akhirat 
kelak.

2. Allah s.w.t tidak pernah berkompromi dengan sebarang 
bentuk kezaliman. Sesiapa yang melakukan kezaliman 
akan berhadapan dengan dakwaan Allah di akhirat. 
Sesiapa yang didakwa oleh Allah, akan ditimpa kebinasaan 
yang mengerikan.

3. Ancaman keras dan serius terhadap perbuatan jenayah 
tersebut menunjukkan ia merupakan dosa-dosa besar 
yang wajib dijauhi oleh setiap muslim.

Bersikap Ihsan
Terhadap Pembantu Rumah25

ُ  عَلَيْهِ  وَسَلَّمَ وَعَظَهُ:  عَنْ أَبِيْ ذَرٍّ رَضِيَ اللهُ عَنْهُ، أَنَّ رَسُوْلَ اِلله  صَلَّى  اللَّهَّ
يَدِهِ، تََحْتَ  أَخُوْهُ  كَانَ  فَمَنْ  أيَْدِيكُمْ،  تََحْتَ   ُ الِلَّهَّ جَعَلَهُمُ  إِخْوَانُكُمْ  خَوَلُكُمْ،   إِ... 
 فـلَْيُطْعِمْهُ مِمَّا يَأَْكُلُ، وَلْيـلُْبِسْهُ مِمَّا يـلَْبَسُ، وَلَا تُكَلِّفُوْهُمْ مَا يـغَْلِبـهُُمْ، فإَِنْ كَلَّفْتُمُوْهُمْ

فأََعِيـنْـوُْهُمْ.
رَوَاهُ الْبُخَاريُِّ
Daripada Abu Zar r.a, bahawa Rasulullah s.a.w pernah memberi nasihat 
kepadanya:

...Saudara kamu ialah orang yang menguruskan keperluan kamu. 
Allah menjadikan mereka berada dalam pemilikan kamu. Sesiapa 
yang saudaranya bekerja di bawah pantauannya, ia hendaklah 
memberikannya makanan seperti yang ia makan dan menyediakan 
pakaiannya seperti yang ia pakai. Janganlah bebankan mereka dengan 
kerja di luar kemampuan mereka. Jika kamu memberikan mereka tugas, 
bantulah mereka.

H.R Al-Bukhari

Huraian:
1. Hadith ini pada asalnya menceritakan, Abu Zar Al-

Ghifari72 pernah menghina hamba sahayanya dengan 
memanggilnya ‘anak wanita hitam’. Nabi mengetahui 
hal ini lalu menasihatkannya agar meninggalkan sikap 
jahiliyyah tersebut.

2. Hal ini kerana Islam tidak pernah menjadikan perbezaan 
warna kulit, bangsa atau kedudukan sosial sebagai sebab 

72  Seorang sahabat Nabi, meninggal dunia pada tahun 32 hijrah.

untuk manusia memilih bulu dalam memberi layanan 
yang baik, kerana di sisi Islam semua manusia adalah 
bersaudara73.

3. Bahkan Islam menyuruh berbuat baik kepada semua 
pihak terutamanya kepada orang yang berkhidmat dan 
menguruskan keperluan harian. 

4. Dalam konteks hari ini, pembantu rumah atau orang gaji 
adalah insan yang menguruskan kehidupan sesetengah 
pihak74. Sebagai imbalan, kebajikan mereka hendaklah 
dijaga dengan baik. Mereka perlu diberi gaji yang setimpal 
bersama aspek kebajikan yang dirasakan sesuai. 

5. Selain itu, majikan perlu bertimbang rasa ketika 
memberikan tugasan dengan memastikan ia bersesuaian 
dengan kudrat orang gaji. Jika mereka kurang mampu, 
majikan hendaklah melakukan sesuatu agar mereka 
tidak terbeban dengan kerja yang berat dan emosi yang 
menekan.

6. Berbalik kepada kisah Abu Zar. Semenjak beliau ditegur 
oleh Nabi s.a.w, beliau telah berubah dan melayan hamba 
sahayanya lebih dari kadar biasa yang dilakukan oleh orang 
lain75. Beliau telah menjamu hamba sahayanya makanan 
yang sama. Malah hamba sahayanya diberi pakaian 
yang sama dengan pakaiannya sehingga ia mengundang 
kehairanan orang lain. Beliau lakukan semua ini bertujuan 
untuk menebus kesalahan terhadap hamba sahayanya.

73 Iaitu sama ada bersaudara dari sudut akidah atau sudut keinsanan. Lihat Muhammad 
bin Ismail Al-Bukhari, Sahih Al-Bukhari, tahqiq Dr. Mustafa Al-Bugha, 1/20, No. Hadith 30,
74  Namun pembantu rumah bukanlah hamba sahaya. Kedudukan mereka adalah sama 
dengan pekerja lain yang menerima gaji atau upah dari majikan. Sedangkan hamba sahaya 
tidak mempunyai sebarang pemilikan harta. Makan minum, tempat tinggal dan pakaian 
mereka ditanggung sepenuhnya oleh tuan. Sementara orang gaji menerima upah bulanan 
dan tinggal bersama majikan bagi memudahkan urusan menguruskan kerja-kerja harian.
75  Kadar layanan yang diwajibkan oleh syarak ialah memastikan hamba sahaya mendapat 
makanan, pakaian dan tempat tinggal yang sesuai, tidak semestinya sama dengan majikan. 
Namun Abu Zar melakukan lebih dari kadar tersebut dan ia termasuk dalam perkara sunat. 
Lihat Ahmad bin Ali Al-`Asqalani, Fath Al-Bari, 5/174

Bersikap Ihsan
Terhadap Pelaku Zalim26
ُ عَنْهُ قاَلَ، قاَلَ رَسُوْلُ اِلله صَلَّى اللهُ عَلَيْهِ وَسَلَّمَ: عَنْ أنََسٍ رَضِيَ اللَّهَّ

 اُنْصُرْ  أَخَاكَ  ظاَلِمًا أَوْ مَظْلُوْمًا. فـقََالَ رَجُلٌ: يََا رَسُوْلَ اِلله، أنَْصُرهُُ إِذَا كَانَ مَظْلُوْمًا. 
  أفَـرََأيَْتَ إِذَا كَانَ ظاَلِمًا، كَيْفَ أنَْصُرهُُ؟ قاَلَ: تََحْجُزُهُ أَوْ تَُمنْـعَُهُ مِنَ الظُّلْمِ، فإَِنَّ ذَلِكَ

نَصْرُهُ
رَوَاهُ الْبُخَاريُِّ

Daripada Anas r.a katanya, sabda Rasulullah s.a.w:

Bantulah saudaramu yang melakukan kezaliman dan yang menjadi 
mangsa kezaliman. Seorang lelaki bertanya: “Wahai Rasulullah, saya 
memang membantu orang yang dizalimi, namun apa pandangan tuan 
dengan orang yang melakukan kezaliman, bagaimana saya boleh 
membantunya?” Nabi menjawab: “Kamu menyekat atau menghalangnya 
dari melakukan kezaliman, maka itulah cara membantunya.”

H.R Al-Bukhari

Huraian:
1. Islam tidak pernah berkompromi dengan penzalim dan 

aktiviti kezaliman. Malah, bagi membuktikan komitmen 
tersebut, Allah sendiri mengharamkan diriNya dari 
melakukan sebarang kezaliman terhadap hambaNya76.

76 Melalui sebuah hadith Qudsi, dalam Sahih Muslim, no. hadith 2577, Allah 
berfirman:

...يََا عِبَادِي إِنِّّيِ  حَرَّمْتُ  الظُّلْمَ عَلَى نـفَْسِي، وَجَعَلْتُهُ بـيَـنَْكُمْ مُُحَرَّمًا فَلََا تَظاَلَمُوا
Wahai hamba-hambaKu, sesungguhnya Aku mengharamkan kezaliman dari diriKu, 

dan Aku mengharamkannya berlaku di kalangan kalian, maka janganlah kalian saling 
melakukan kezaliman….

.

2. Kezaliman dalam apa jua bentuk, adalah lawan kepada 
nilai-nilai ihsan dan kemanusiaan. Ia akan menimbulkan 
rasa tidak tenteram jika pelakunya dibiarkan bebas 
melakukan aniaya. 

3. Justeru, Nabi s.a.w berpesan kepada umatnya agar 
‘membantu’ penzalim dengan cara menghentikan 
kezaliman dan penganiayaannya.

4. Ada banyak cara yang boleh diusahakan bagi menghentikan 
kezaliman, antaranya seperti melaporkan kes kepada 
pihak berkuasa (polis, SPRM, penguatkuasa dsb), 
mengambil tindakan undang-undang seperti mengenakan 
saman, memberikan nasihat dan teguran yang tegas dan 
seumpamanya.

5. Tindakan menghentikan kezaliman boleh menyelamatkan 
penzalim itu sendiri dari dikenakan tindakan undang-
undang77 atau menyelamatkanya dari azab di akhirat – 
jika ia telah bertaubat atau melalui hukuman setimpal di 
dunia. Justeru, sekatan ke atas penzalim itu boleh menjadi 
rahmat untuknya.

6. Selain itu, usaha ini juga dapat menghentikan kemudaratan 
terhadap mangsa zalim. Sebagai contoh, jika kezaliman 
tersebut membabitkan alam sekitar, menghentikan 
pelakunya dapat memelihara alam sekitar dari musnah 
serta terhindar dari kesan-kesan buruk seperti tanah 
runtuh, banjir besar dan sebagainya yang bakal 
memangsakan orang ramai.

7. Kesimpulannya, usaha dan langkah menyekat kezaliman 
penzalim mampu menyuburkan nilai-nilai keinsanan dan 
belas kasihan, sama ada terhadap pelakunya atau mangsa 
kezalimannya.

 
77  Ini jika tindakan membanteras kezaliman dilakukan lebih awal sebelum aduan dilakukan 
terhadap pihak berkuasa. Lihat Ibn Battal, Syarh Sahih Al-Bukhari, 6/572

Bersikap Ihsan Terhadap 
Saudara Seagama 127

عَنْ عَبْدِ اِلله بْنِ عُمَرَ رَضِيَ اللهُ عَنـهُْمَا أَنَّ رَسُوْلَ اِلله صَلَّى اللهُ عَلَيْهِ وَسَلَّمَ قاَلَ:
 الَْمُسْلِمُ  أَخُو  الْمُسْلِمِ، لَا يَظْلِمُهُ وَلَا يُسْلِمُهُ. وَمَنْ كَانَ فِيْ حَاجَةِ أَخِيْهِ، كَانَ اُلله
 فِيْ حَاجَتِهِ. وَمَنْ فـرََّجَ عَنْ مُسْلِمٍ كُرْبةًَ، فـرََّجَ اللهُ عَنْهُ كُرْبةًَ مِنْ كُرُبَِاتِ يـوَْمِ الْقِيَامَةِ.

وَمَنْ سَتـرََ مُسْلِمًا، سَتـرََهُ اللهُ يـوَْمَ الْقِيَامَةِ
رَوَاهُ الْبُخَاريُِّ وَمُسْلِمٌ
Daripada Abdullah bin Umar r.a, bahawa Rasulullah s.a.w bersabda:

Orang Islam adalah saudara kepada orang Islam yang lain, ia tidak 
patut menzalimi dan membiarkannya (dianiaya orang lain). Sesiapa 
yang memenuhi keperluan saudaranya, Allah akan sentisa memenuhi 
keperluannya. Sesiapa yang melepaskan seorang muslim dari satu 
kesusahan, Allah akan melepaskannya dari segala kesusahan di hari 
kiamat. Sesiapa yang menutup keaiban seorang muslim, Allah akan 
menutup keaibannya di hari kiamat.

H.R Al-Bukhari dan Muslim

Huraian:
1. Sebuah negara boleh menjadi kukuh dan stabil jika 

rakyatnya mempunyai hubungan sosial yang berkualiti. 
Sementara hubungan sosial pula dapat dijayakan 
jika anggota masyarakatnya mementingkan nilai-nilai 
kemanusiaan, bertimbang rasa dan berbelas kasihan 
sesama mereka.

2. Hadith ini menjelaskan kepada kita beberapa sikap yang 
baik yang dapat mengeratkan teras hubungan sosial 
sesama muslim.

.

3. Di antara sikap-sikap yang disebutkan oleh Nabi s.a.w 
ialah:

a) Tidak melakukan penganiayaan terhadap orang lain.

b) Tidak membiarkan orang lain dizalimi atau ditimpa 
musibah.

c) Menghulurkan bantuan kepada yang memerlukan.

d) Memenuhi keperluan mereka yang terdesak, 
menenangkan emosi yang tidak keruan. 

e) Tidak menularkan keaiban peribadi seseorang.

4. Menutup keaiban orang Islam bukan bererti bersekongkol 
dengan kemungkarannya. Tetapi ia bermaksud tidak 
menyebarkan keaiban peribadinya di khalayak nyata dan 
maya, sebaliknya memberi teguran dan nasihat kepadanya 
secara empat mata.

5. Ciri-ciri akhlak sosial yang disebutkan di dalam hadith ini 
adalah asas nilai-nilai kemanusiaan dalam sosial yang 
dapat mempertautkan kasih sesama manusia.

6. Selain dari impak sosial yang positif di dunia, mereka 
yang melaksanakan akhlak yang mulia ini akan sentiasa 
dimudahkan urusan oleh Allah, diselamatkan dari huru-
hara di padang mahsyar dan dipelihara aibnya dari 
pengetahuan manusia di dunia dan akhirat.

Bersikap Ihsan Terhadap 
Saudara Seagama 228
عَنْ  أَبِيْ هُرَيـرَْةَ رَضِيَ اللهُ عَنْهُ أَنَّ رَسُوْلَ اِلله صَلَّى اللهُ عَلَيْهِ وَسَلَّمَ قاَلَ:

. قِيْلَ: مَا هُنَّ يََا رَسُوْلَ اِلله؟ قاَلَ: إِذَا لَقِيـتَْهُ فَسَلِّمْ   حَقُّ  الْمُسْلِمِ  عَلَى  الْمُسْلِمِ  سِتٌّ
فَحَمِدَ اَلله عَطَسَ  وَإِذَا  لَهُ،  فاَنْصَحْ  اسْتـنَْصَحَكَ  وَإِذَا  فأََجِبْهُ،  دَعَاكَ  وَإِذَا    عَلَيْهِ، 

تْهُ 78، وَإِذَا مَرِضَ فـعَُدْهُ، وَإِذَا مَاتَ فاَتَّبِعْهُ فَسَمِّ
رَوَاهُ مُسْلِمٌ
Daripada Abu Hurairah r.a, bahawa Rasulullah s.a.w bersabda:

“Hak muslim terhadap muslim yang lain ada enam. Nabi ditanya, apakah 
hak-hak tersebut wahai Rasulullah? Nabi s.a.w menjawab: “Apabila kamu 
menemuinya, berilah salam. Apabila ia menjemput kamu kenduri, maka 
hadirlah. Jika ia meminta nasihat, maka berilah. Jika ia bersin dan memuji 
Allah, maka doakanlah kebaikan untuknya. Jika ia sakit, ziarahlah ia. Jika 
ia meninggal dunia, maka iringilah jenazahnya.”

H.R Muslim

Huraian:
1. Manusia ialah makhluk sosial. Mereka hidup saling 

memerlukan dan perlu menjalankan tanggungjawab 
sosialnya terhadap orang lain.

2. Dalam hadith ini, Nabi s.a.w menjelaskan enam hak asas 
yang perlu ditunaikan oleh orang Islam terhadap saudara 
seagamanya. Keenam-enam perkara tersebut ialah:

a) Memberi salam ketika bertemu.

 Menyebarkan salam bererti seseorang mendoakan 
78 Setengah riwayat yang lain menyebutkan ُتْه .Ia memberi maksud yang sama .فَشَمِّ

.

keselamatan kepada orang lain. Mereka yang memberi 
dan menjawab salam, memberi isyarat bahawa 
orang lain akan selamat dari gangguan kata-kata dan 
perbuatan yang tidak baik. Ini adalah langkah asas untuk 
memupuk rasa kasih dan hormat sesama muslim.

b) Menghadiri jemputan kenduri.

 Apabila ada orang mengundang kita ke majlis 
kendurinya, ia adalah tanda orang tersebut mengingati 
dan mahu berkongsi kegembiraannya dengan kita. 
Justeru, sebagai menghormati undangannya, kita 
hendaklah meraikan kegembiraannya dengan hadir ke 
undangan tersebut79. Namun jika terdapat halangan, 
kita hendaklah memaklumkan dan memohon keuzuran 
kepada tuan rumah.

c) Memberi nasihat jika dipinta.

 Ada ketikanya, seseorang itu sedang buntu untuk 
membuat keputusan. Lalu ia mencari kawan-kawan yang 
berpengetahuan atau berpengalaman untuk ditanyakan 
pandangan dan bimbingan. Dalam situasi ini, orang yang 
ditanya hendaklah membantunya dengan memberikan 
pandangan, nasihat atau tips yang memudahkannya 
untuk membuat keputusan berkaitan. Justeru, kawan 
yang berpengetahuan ditegah memberi informasi yang 
salah atau berbohong hingga menjebakkan kawannya 
kepada keputusan yang merugikan.

79  Secara ringkasnya, ulama membahagikan hukum hadir kenduri kepada dua, iaitu wajib 
hadir kenduri walimah perkahwinan dan sunat hadir kenduri selain dari walimah seperti 
kenduri doa selamat, kenduri khatan dan lain-lain.

d) Mendoakan kebaikan jika ia memuji Allah selepas 
bersin.

 Apabila orang yang bersin mengucapkan ‘alhamdulillah’ 
80, kita disunatkan mendoakan kebaikan kepadanya 
seperti:

 atau ,(semoga Allah merahmati kamu) يـرَْحَْمُكَ اللهُ  •
 semoga Allah membimbing) هَدَاكَ اللهُ إِلََى السَّمْتِ الْمُسْتَقِيْمِ  •

kamu ke jalan yang lurus)81  dan sebagainya.

 Mendoakan orang dalam situasi ini boleh membibitkan 
sikap hormat dan kasih sesama muslim. Namun 
jika orang yang bersin tidak memuji Allah, kita tidak 
disunatkan mendoakannya. Demikian juga bersin 
berlaku lebih dari 3 kali dalam satu-satu masa, maka 
tidak disunatkan berdoa seperti di atas kerana ia 
akan menyukarkan orang lain untuk mengulang-ulang 
doa dalam waktu yang sama. Namun, elok didoakan 
kesembuhan kerana kerap bersin adalah gejala selsema.

e) Menziarahi teman jika ia sakit.

 Menziarahi orang sakit amat digalakkan kerana ia 
boleh memberikan semangat dan rasa optimis kepada 
pesakit, di samping ia juga boleh merapatkan hubungan 
persaudaraan sesama muslim. Namun, pelawat 
hendaklah memilih waktu yang sesuai untuk berziarah 
dan melazimi adab-adab tertentu agar ziarahnya 
menghasilkan impak yang positif.

80  Orang yang bersin perlu bersyukur kepada Allah kerana bersin membuang partikel kuman 
jahat yang terperangkap dalam saluran pernafasan. Justeru, kita disarankan menutup mulut 
dengan tisu atau tangan ketika bersin agar kuman-kuman yang terhembus tidak terbebas 
ke udara dan menghinggapi orang lain. Lihat Portal Iluminasi, https://iluminasi.com/bm/9-
fakta-tentang-bersin-yang-perlu-anda-tahu.html, diakses pada 3 Jan 2023
81  Sofiy Ar-Rahman Al-Mubarakfuri, Minnah Al-Mun`im Fi Syarh Sahih Muslim, 3/436, 
Nota kaki 5

f) Mengiringi jenazah

 Apabila ada kematian di kalangan orang Islam, kita 
digalakkan untuk hadir melawat, menunaikan solat 
serta mengiringi jenazahnya ke kubur. Selain dari 
bermuhasabah, kehadiran di saat ini juga menjadi 
tanda solidariti dan simpati terhadap keluarga yang 
ditinggalkan serta penghormatan terakhir ke atas 
jenazah yang merupakan salah seorang dari saudara 
seagama.

3. Keenam-enam hak tersebut boleh dianggap sebagai 
langkah asas mewujudkan hubungan sosial yang harmoni. 
Ia melambangkan sikap prihatin dan ambil berat terhadap 
orang lain, bukti kesetiaan dan solidariti serta tanda kasih 
terhadap saudara seagama ketika hidup dan selepas mati.

Bersikap Ihsan Terhadap 
Orang Kurang Upaya 129

عَنْ أَبِيْ ذَرٍّ الْغِفَاريِِّ رَضِيَ اللهُ عَنْهُ قاَلَ، قاَلَ رَسُوْلُ اِلله صَلَّى اللهُ عَلَيْهِ وَسَلَّمَ:
 عَلَى كُلِّ نـفَْسٍ فِيْ كُلِّ يـوَْمٍ طلََعَتْ فِيْهِ الشَّمْسُ صَدَقَةٌ مِنْهُ عَلَى نـفَْسِهِ. قـلُْتُ: يََا
 رَسُوْلَ اِلله، مِنْ أيَْنَ أتََصَدَّقُ وَليَْسَ لنََا أمَْوَالٌ؟ قاَلَ: لِأَنَّ مِنْ أبَـوَْابِ الصَّدَقَةِ التَّكْبِيـرَْ،
، وَلَا إِلَهَ إِلاَّ اللهُ، وَأَسْتـغَْفِرُ اَلله، وَتََأْمُرُ بِِالْمَعْرُوفِ، وَتـنَـهَْى  وَسُبْحَانَ اِلله، وَالْْحمَْدُ لِِلَّهَِّ
 عَنِ الْمُنْكَرِ، وَتـعَْزِلُ الشَّوكَْةَ عَنْ طَريِْقِ النَّاسِ وَالْعَظْمَ وَالْحَْجَرَ، وَتـَهْدِي الْأَعْمَى،
عَلِمْتَ قَدْ  لَهُ  الْمُسْتَدِلَّ عَلَى حَاجَةٍ  وَتُدِلُّ  يـفَْقَهَ،  وَالْأبَْكَمَ حَتَّىَّ  الْأَصَمَّ   وَتُسْمِعُ 
ةِ ذِراَعَيْكَ مَعَ ةِ سَاقـيَْكَ إِلََى اللَّهْفَانِ الْمُسْتَغِيثِ، وَتـرَْفَعُ بِشِدَّ  مَكَانـَهَا، وَتَسْعَى بِشِدَّ

الضَّعِيفِ، كُلُّ ذَلِكَ مِنْ أبَـوَْابِ الصَّدَقَةِ مِنْكَ عَلَى نـفَْسِكَ.
رَوَاهُ أَحْْمَدُ

Dari Abu Zar Al-Ghifari r.a katanya, sabda Rasulullah s.a.w:

Setiap diri hendaklah bersedekah untuk dirinya pada setiap hari. Aku 
bertanya, wahai Rasulullah, bagaimana saya boleh bersedekah sedangkan 
kami tidak memiliki harta? Nabi menjawab: Di antara pintu-pintu sedekah 
ialah mengucapkan lafaz takbir, lafaz Subhanallah, Alhamdulillah, 
La Ila illah dan Astaghfirullah, menyuruh kepada kebaikan, menegah 
kemungkaran, membuang duri, tulang dan batu dari jalanan orang, 
membimbing orang buta, membantu memahamkan orang tuli dan 
bisu, menunjukkan lokasi yang kamu tahu kepada orang yang sedang 
mencarinya, berusaha keras membantu orang yang sedang terdesak dan 
meringankan beban golongan yang lemah. Semua itu adalah sebahagian 
dari pintu sedekah untuk diri kamu sendiri.

H.R Ahmad

Huraian:
1. Sedekah ada 2 jenis, iaitu sedekah menggunakan harta 

dan sedekah tanpa menggunakan harta.

2. Hadith di atas menjelaskan beberapa contoh amalan 
sedekah yang tidak melibatkan harta. Ia merangkumi 
zikir-zikir tertentu, beberapa usaha memperbaiki moral 
dan sikap menghulurkan bantuan kepada mereka yang 
memerlukan.

3. Kewujudan sedekah tanpa harta ini memberi ruang 
yang lebih luas untuk manusia mempelbagaikan amalan 
sedekah terutamanya di kalangan mereka yang kurang 
berharta.

4. Orang Kurang Upaya (OKU) ialah individu yang mempunyai 
kekurangan	 di	 sudut	 fizikal,	 mental,	 intelektual	 atau	
deria dalam jangka panjang yang menghalang mereka 
dari berinteraksi secara berkesan dengan masyarakat82. 
Mereka adalah sebahagian dari anggota masyarakat yang 
mempunyai hak seperti warga yang lain. 

5. Perbuatan membantu golongan orang kurang upaya (OKU) 
adalah salah satu amalan mulia yang menyamai amalan 
bersedekah83. Ia juga merupakan sunnah Nabi s.a.w.

6. Apa sahaja usaha dan langkah meningkatkan aksesibiliti84 
OKU, memperkasakan potensi, ekonomi, pendidikan, 
kesihatan dan perkhidmtan untuk golongan ini, semua 
itu dikategorikan sebagai amalan sedekah dan dipandang 
mulia oleh agama Islam.

82  Dokumen Pelan Tindakan OKU 2016 – 2022, 3
83  Abu Al-`Abbas Al-Qurtubi, Al-Mufhim Li Ma Usykila Min Talkhis Kitab Muslim, 3/49
84  Iaitu meningkatkan kemudahan-kemudahan awam untuk melancarkan lagi kehidupan 
golongan OKU.

Bersikap Ihsan Terhadap 
Orang Kurang Upaya 230

عَنْ جُبـيَِّْرِ بْنِ مُطْعِمٍ رَضِيَ اللهُ عَنْهُ قاَلَ:
  كَانَ رَسُوْلُ اِلله صَلَّى اللهُ عَلَيْهِ وَسَلَّمَ يـقَُوْلُ لِْأَصْحَابِهِ:  اِذْهَبـوُْا  بنَِا  إِلََى  بَنِِّيْ  وَاقِفٍ،  نـزَُوْرُ

” الْبَصِيـرَْ“  .
رَوَاهُ الطَّبـرْاَنِّيُّ فِي الْمُعْجَمِ الْكَبِيِّْرِ

قاَلَ سُفْيَانُ: وكََانَ الْبَصِيُِّر ضَريِرَ الْبَصَرِ.
Daripada Jubair bin Mut`im r.a katanya:

Rasulullah s.a.w pernah berkata kepada para sahabatnya: “Marilah 
bersama-sama pergi ke perkampungan Bani Waqif, kita ziarah seorang 
lelaki yang ‘celik penglihatan’.”

H.R At-Tabrani dalam Al-Mu`jam Al-Kabir

Sufyan (bin `Uyainah)85 berkata: “Lelaki yang celik itu sebenarnya adalah 
OKU penglihatan.”

Huraian:
1. Suatu ketika, Nabi s.a.w pernah mengajak para sahabatnya 

menziarahi seorang lelaki yang disifatkan sebagai ‘celik 
penglihatan’ (al-basir). Namun hakikatnya, lelaki yang 
dikatakan celik itu adalah seorang OKU penglihatan atau 
buta. Persoalannya, kenapa Nabi s.a.w menyifatkan OKU 
penglihatan sebagai celik?

85  Seorang ilmuwan yang berguru dengan golongan tabi`in. Meninggal dunia pada tahun 
198 hijrah.

2. Imam Al-Baihaqi86 berkata, Nabi s.a.w menyebutkan 
demikian kerana mahu menyantuninya dengan sikap 
optimis terhadap musibah yang menimpa beliau87. 

3. Ini merupakan sikap cermat Nabi s.a.w ketika menyebut 
tentang hal-hal yang sensitif dan berusaha mengelak dari 
membuatkan orang lain terasa hati88. Ia adalah lambang 
kehalusan budi Nabi s.a.w terhadap seseorang yang 
sedang diuji.

4. Dalam konteks Malaysia, menamakan kelompok ini sebagai 
orang kurang upaya atau orang kelainan upaya boleh 
dikira sebagai pendekatan yang lebih cermat berbanding 
menggunakan istilah cacat.

5. Hadith ini menggalakkan semua pihak menyantuni 
golongan kurang upaya, sama ada dengan berziarah, 
menghulurkan bantuan atau membuat polisi dan inisiatif 
yang memberi manfaat untuk mereka.

86  Meninggal dunia pada tahun 458 hijrah.
87  Rujuk Abu Bakr Al-Baihaqi, As-Sunan Al-Kubra, 10/337
88 Portal Rasmi Syaikh Soleh Al-Munajjid, Ta`amuluhu ma`a zawi al-`Ahat, https://
almunajjid.com/courses/lessons/420, diakses pada 6 Disember 2022.

Bersikap Ihsan
Terhadap Sanak Saudara 131

عَنْ عَلِيٍّ رَضِيَ اللهُ عَنْهُ، عَنِ النَّبِيِّ صَلَّى اللهُ عَلَيْهِ وَسَلَّمَ قاَلَ:
  مَنْ سَرَّهُ أَنْ يُُمدََّ لَهُ فِيْ عُمْرهِِ، وَيـوَُسَّعَ لَهُ فِيْ رِزْقِهِ،  وَيدُْفَعَ  عَنْهُ  مِيـتَْةُ  السُّوْءِ، فـلَْيـتََّقِ

اَلله وَلْيَصِلْ رَحِمَهُ.
رَوَاهُ أَحْْمَدُ

Daripada Ali r.a, dari Nabi s.a.w bersabda:

Sesiapa yang suka dilanjutkan usianya, diperluaskan rezekinya dan 
dilindungi dari kematian yang buruk, ia hendaklah bertaqwa kepada 
Allah dan menyambung silaturrahim.

H.R Ahmad

Huraian:

1. Istilah ‘rahim’ ialah merujuk kepada rahim seorang wanita 
yang melahirkan zuriatnya, bermula dari anak, kemudian 
si anak melahirkan cucu, sehinggalah generasi berikutnya. 
Seluruh manusia yang terbit dari rahim induk tersebut – 
sama ada secara langsung atau tidak – dipanggil kaum 
kerabat, saudara mara atau adik beradik seketurunan.

2. Menghubungkan talian rahim (silaturrahim) boleh difahami 
sebagai berbuat baik terhadap ahli keluarga yang terdiri 
dari datuk dan nenek, ibu dan bapa, adik beradik, ibu dan 
bapa saudara, sepupu sepapat, sanak saudara dan kaum 
kerabat. 

3. Ia merangkumi segala bentuk layanan baik dalam bentuk 

kata-kata, perbuatan, ziarah-menziarahi, menghulurkan 
bantuan, bertanya khabar, mengelak dari menyakiti 
perasaan mereka dan seumpamanya.

4. Berdasarkan hadith di atas, menghubungkan silaturrahim 
ada 3 kelebihan, iaitu:

• Allah memanjangkan usia.

• Allah meluaskan rezeki.

• Allah memeliharanya dari kematian yang buruk.

5. Berkenaan maksud Allah memanjangkan usia, para ulama 
telah memberikan 3 tafsiran89 iaitu: 

i) Allah memberi keberkatan kepada usia. Menurut 
tafsiran ini, Allah tidak menambah usia baru 
kepada mereka yang menyambung silaturrahim. 
Namun	 Allah	 memberi	 taufiqNya	 hingga	 ia	 dapat	
memenuhi kehidupannya dengan pelbagai ketaatan 
dan kebaikan90. Keupayaannya memperbanyakkan 
amalan seakan usianya telah dipanjangkan oleh Allah. 
ATAU,

ii) Usianya telah pun ditetapkan selama 60 tahun 
(sebagai contoh). Namun Allah juga menetapkan, jika 
ia menyambung silaturrahim, usianya akan dilanjutkan 
selama 15 tahun lagi. Namun jika ia tidak menyambung 
silaturrahim, usianya kekal seperti ketetapan awal91. 
Tafsiran ini menjelaskan pertambahan usia berlaku 
secara hakikat jika seseorang itu menyambung 
silaturrahim. Tafsiran ini menepati keterangan zahir 

89  Ini kerana sebahagian mereka berpandangan, hadith ini bercanggah dengan dalil lain 
yang memberi faham, pertambahan usia tidak mungkin berlaku kerana ia sudah ditetapkan 
oleh Allah dalam takdirNya. Justeru golongan ini akan menganggap hadith ini bermaksud 
pertambahan usia berlaku secara maknawi, bukan hakiki.
90  An-Nawawi, Al-Minhaj Syarh Sahih Muslim bin Al-Hajjaj, 16/114 – 115
91  Ibid.
Ini merujuk kepada qadha` mua`llaq iaitu ketetapan Allah yang boleh menerima perubahan 
disebabkan doa, sedekah, perbuatan baik atau faktor-faktor lain. 

hadith. ATAU,

iii) Angka usianya kekal seperti yang telah ditakdirkan. 
Namun kerana silaturrahim, namanya akan terus 
dikenang dan disebut-sebut oleh manusia setelah 
kematiannya. Justeru, nama yang disebut orang dan 
dikenang setelah mati seakan menunjukkan tuannya 
masih hidup. 

6. Islam dengan tegas mewajibkan manusia melakukan 
kebaikan terhadap keluarga dan sanak saudara. Keluarga 
yang mesra dan baik hubungan sesama ahlinya akan 
melahirkan masyarakat penyayang dan bertimbang rasa.

Bersikap Ihsan
Terhadap Sanak Saudara 232

ِّ رَضِيَ اللهُ عَنْهُ قاَلَ، قاَلَ رَسُوْلُ اِلله صَلَّى اللهُ عَلَيْهِ وَسَلَّمَ: عَنْ سَلْمَانَ بْنِ عَامِرٍ الضَّبِيِّ
الَصَّدَقَةُ  عَلَى الْمِسْكِيْْنِ صَدَقَةٌ، وَهِيَ عَلَى ذِي الْقَرَابةَِ اثـنْـتََانِ: صِلَةٌ، وَصَدَقَةٌ.

رَوَاهُ أَحْْمَدُ
Daripada Salman bin `Amir Ad-Dhabbi r.a katanya, sabda Rasulullah s.a.w:

Bersedekah kepada orang miskin mendapat pahala sedekah. Dan 
bersedekah kepada kaum kerabat mendapat dua pahala, iaitu pahala 
silaturrahim dan pahala bersedekah.

H.R Ahmad

Huraian:
1. Bersedekah adalah bukti keimanan yang tulen dari seorang 

muslim. 

2. Ini kerana manusia memiliki tabiat sayangkan harta 
dan suka menyimpannya. Apabila ia bersedekah, ia 
membuktikan keyakinan yang tinggi terhadap janji-janji 
Allah s.w.t tentang kelebihan di sebalik amalan bersedekah.

3. Sedekah boleh menceriakan perasaan golongan yang 
memerlukan dan kesusahan. Namun, sedekah menjadi 
lebih bermakna apabila ia menjadi pengukuh kasih sesama 
sanak saudara dalam sebuah keluarga. 

4. Bersedekah kepada siapa pun, tetaplah mendatangkan 
kebaikan. Namun jika berlaku pertembungan sedekah di 
antara sanak saudara dan orang luar, maka sanak saudara 
lebih berhak didahulukan kerana faktor hubungan 

kekeluargaan.

5. Bersedekah kepada adik beradik dan kaum kerabat 
menjadi lebih afdhal kerana ia menatijahkan dua kebaikan, 
iaitu pahala bersedekah dan pahala menghubungkan 
silaturrahim.

6. Justeru, sebelum bersedekah, hendaklah diperhatikan 
terlebih dahulu situasi adik-beradik dan sanak saudara. 
Dahulukan bantuan untuk mereka jika memang ada yang 
memerlukan. Jika setelah itu masih ada lebihan harta, 
barulah kita lebarkan pemberian sedekah kepada orang 
lain.

Bersikap Ihsan Terhadap 
Orang Bukan Islam33

Allah	berfirman:

يْنِ وَلََمْ يُُخْرجُِوكُْمْ مِنْ دِيََاركُِمْ أَنْ تـبَـرَُّوْهُمْ ُ عَنِ الَّذِيْنَ لََمْ يـقَُاتلُِوكُْمْ فِي الدِّ  لَا يـنَـهَْاكُمُ الِلَّهَّ
ُ عَنِ الَّذِيْنَ قاَتـلَُوكُْمْ  وَتـقُْسِطُوْا إِليَْهِمْ، إِنَّ الِلَّهََّ يُحُِبُّ الْمُقْسِطِيْْنَ  إِنّـَمَا يـنَـهَْاكُمْ الِلَّهَّ
يْنِ وَأَخْرَجُوكُْمْ مِنْ دِيََاركُِمْ وَظاَهَرُوْا عَلَى إِخْرَاجِكُمْ أَنْ تـوََلَّوْهُمْ، وَمَنْ يـتَـوََلّـَهُمْ  فِي الدِّ

فأَُوْلئَِكَ هُمُ الظَّالِمُوْنَ 
سُوْرَةُ الْمُمْتَحَنَةِ: 8 - 9

Allah tidak melarang kamu berbuat baik dan berlaku adil kepada orang 
kafir yang tidak memerangi kamu kerana agama dan tidak menghalau 
kamu dari kampung halaman kamu, sesungguhnya Allah mengasihi 
orang-orang yang berlaku adil. 

Sesungguhnya Allah hanya melarang kamu menjadikan teman rapat 
dengan orang kafir yang memerangi kamu kerana agama, menghalau 
kamu dari kampung halaman serta membantu pihak lain mengusir kamu. 
Dan ingatlah sesiapa yang menjadikan mereka teman rapat, mereka itu 
adalah orang-orang yang zalim.

Surah Al-Mumtahanah: 8 – 9 

Huraian:
1. Ayat ini menjelaskan tentang asas tatacara hubungan 

sosial di antara orang Islam dengan bukan Islam.  Ia 
membenarkan umat Islam berbuat baik terhadap orang 
bukan Islam yang tidak memerangi, merampas harta 
benda atau menghalau umat Islam dari negara mereka. 
Keharusan ini merangkumi semua pihak tanpa mengira apa 

jua agama anutan mereka92 asalkan mereka mempunyai 
hubungan yang baik dengan umat Islam.

2. Dengan kata lain, orang Islam boleh bertegur sapa, 
menghulurkan bantuan, berziarah, menjamu makan dan 
beraktiviti sosial dengan orang bukan Islam yang menjadi 
jiran tetangga, kawan-kawan sekolah, rakan sekerja dan 
seumpamanya.

3. Ini kerana Islam adalah agama kemanusiaan. Justeru, Islam 
meraikan hak-hak kemanusiaan dari pelbagai penganut 
yang mahukan keamanan dan keharmonian.

4. Islam tidak pernah memusuhi golongan bukan Islam 
kerana semata-mata perbezaan agama. Islam hanya 
menolak	 golongan	 kafir	 yang	 melancarkan	 permusuhan	
ke atas Islam dan penganutnya.

5. Keterbukaan dan toleransi ini bukan bermaksud Islam 
meredai dan mengiktiraf ajaran agama lain. Tetapi ia 
adalah tanda Islam menerima kewujudan agama lain dan 
mengajak umat Islam bersosial dengan penganut agama 
lain secara harmoni tanpa mencairkan akidah dan identiti 
umat Islam93.

6. Dengan kata lain, interaksi di antara umat Islam dan 
penganut agama lain mestilah meraikan hak Allah dan 
hak makhluk. Hak Tuhan dijaga melalui hati yang kekal 
dengan keimanan dan menolak kekufuran. Manakala hak 
makhluk pula dijaga melalui hubungan sosial yang mesra 
dan penjagaan hak yang ditunaikan terhadap orang bukan 
Islam.

92  Muhammad bin Jarir At-Tabari, Jami` Al-Bayan `An Ta`wil Ayi Al-Quran, 23/323
93  Wahbah Az-Zuhaili, At-Tafsir Al-Munir, 3/200

Bersikap Ihsan
Di Medan Perang34

عَنْ عَلِىِّ بْنِ أَبِيْ طاَلِبٍ رَضِيَ اللهُ عَنْهَ قاَلَ:
 كَانَ نَبِىُّ اللَّهَِّ صَلَّى اللهُ عَلَيْهِ وَسَلَّمَ  إِذَا بـعََثَ جَيْشًا مِنَ الْمُسْلِمِيْْنَ إلََى الْمُشركِِيْْنَ قاَلَ:
 ... وَلَا  تَقتـلُُوْا  وَليِْدًا  طِفْلًَا، وَلَا امْرَأَةً، وَلَا شَيْخًا كَبِيـرًْا، وَلَا تـعَُوِّرُنَّ عَيـنًْا، وَلَا تَعقِرُنَّ
 شَجَرًا إلاَّ شَجَرًا يَُمنـعَُكُمْ قِتَالًا أَوْ يَُحْجِزُ بيَنَكُمْ وَبـيَْْنَ الْمُشْركِِيْْنَ، وَلَا تُُمثَِّلُوْا بِِآدَمِيٍّ ،

وَلَا بـَهِيْمَةٍ وَلَا تـغَْدِرُوْا، وَلَا تـغَلُُّوْا ...
رَوَاهُ الْبـيَـهَْقِيُّ فِي السُّنَنِ الْكُبـرَْى
Daripada Ali bin Abu Talib r.a katanya:

Nabi s.a.w apabila mengutuskan sekumpulan tentera Islam untuk memerangi 
orang musyrik, baginda akan berpesan: “… Jangan kalian membunuh 
bayi, kanak-kanak, wanita dan orang tua. Jangan kalian mencungkil 
mata musuh, jangan kalian menebang pokok melainkan pokok yang 
menghalang kalian melakukan serangan atau menjadi tembok antara 
kalian dan orang musyrik. Jangan kalian melakukan muthlah (ْمُثـلَْة) 
terhadap manusia atau haiwan. Jangan kalian khianati musuh setelah 
melakukan perjanjian. Janganlah kalian songlap harta rampasan…”

H.R Al-Baihaqi dalam As-Sunan Al-Kubra

Huraian:
1. Islam adalah agama rahmat dan kasih sayang. Ia bukan 

sekadar menyebarkan rahmat ketika aman, malah turut 
menitik-beratkan rahmat ketika peperangan.

2. Peperangan di dalam Islam disyariatkan untuk 
mempertahankan diri dan negara dari serangan orang 
kafir	yang	melampau.	Dalam	menghadapi	musuh	di	medan	
perang, Islam amat objektif dan fokus hanya memerangi 
mereka yang menimbulkan bahaya dan melancarkan 
serangan ke atas umat Islam. Hal ini telah ditegaskan 
dalam ayat 190 surah Al-Baqarah:

وَقاتلُِوْا  فِيْ  سَبِيْلِ  اللَّهَِّ  الَّذِيْنَ  يقُاتلُِوْنَكُمْ  ...
Dan perangilah di jalan Allah akan orang-orang yang

memerangi kamu…
3. Atas dasar ini, mereka yang tidak terbabit dengan 

peperangan sekalipun beragama kufur, tidak boleh 
dibunuh atau dirampas harta mereka. 

4. Dalam hadith ini, Nabi s.a.w memperincikan golongan yang 
tidak boleh diserang dan diapa-apakan kerana mereka 
tidak terbabit dalam peperangan, iaitu:

i. Kanak-kanak.

ii. Kaum wanita.

iii. Warga emas.

iv. Rahib yang tinggal di kuil atau biara.

5. Selain itu, Nabi s.a.w turut menegaskan adab-adab 
ketika berperang yang mesti dipatuhi oleh tentera Islam. 
Antaranya Nabi menegah mengenakan seksaan ke atas 
musuh dan haiwan, menebang pokok tanpa sebab94, 
merosakkan alam sekitar, merosak dan merobek mayat 
musuh, mengkhianati musuh setelah perjanjian disepakati 
dan mencuri harta rampasan.

6. Demikianlah nilai-nilai rahmat yang diterjemahkan oleh 
Islam dalam situasi peperangan. Sekalipun emosi manusia 
dalam situasi ini mudah terpancing dan sukar dikawal, 

94  Melainkan jika ada keperluan yang berkaitan dengan kelancaran peperangan.

Islam tetap tegas mengajar penganutnya agar bersikap 
ihsan dan adil dengan memastikan serangan bersenjata 
hanya dilancarkan ke atas golongan yang benar-benar 
mencetuskan ancaman ke atas Islam. Ada pun pihak yang 
tidak terbabit dan tiada kaitan, mereka kekal menjadi pihak 
yang dilindungi dan tidak boleh diapa-apakan.

Berbelas Kasihan
Terhadap Tawanan Perang35

عَنْ أَبِيْ عَزيِزِ بْنِ عُمَيِّْرٍ، أَخِ مُصْعَبِ بْنِ عُمَيِّْرٍ قاَلَ:
اِسْتـوَْصُوْا وَسَلَّمَ:  عَلَيْهِ  اللهُ  صَلَّى  اِلله  رَسُوْلُ  فـقََالَ  بَدْرٍ،  يـوَْمَ  الْْأُسَارَى  فِي    كُنْتُ 

 بِِالْأَسَارَى خَيـرًْا
التَّمْرَ  أَكَلُوا  وَعَشَاءَهُمْ،  غَدَاءَهُمْ  مُوْا  قَدَّ إِذَا  وكََانـوُْا  الْْأنَْصَارِ،  مِنَ  نـفََرٍ  فِيْ   وكَُنْتُ 

هُمْ  وَأَطْعَمُوْنِّي  الْْخبُـزَْ بِوَصِيَّةِ رَسُوْلِ اِلله صَلَّى اللهُ عَلَيْهِ وَسَلَّمَ إِيَاَّ
رَوَاهُ الطَّبـرْاَنِّيُّ فِي الْمُعْجَمِ الْكَبِيِّْرِ وَالصَّغِيِّْرِ
Daripada Abu `Aziz bin `Umair, saudara Mus`ab bin `Umair, katanya:

Aku pernah menjadi orang tawanan dalam peperangan Badar. Kemudian 
Rasulullah s.a.w berpesan kepada para sahabatnya: “Layanlah orang 
tawanan dengan baik.”

Ketika itu aku bersama beberapa orang Ansar. Apabila mereka membawa 
makan tengahari dan makan malam, mereka akan menjamah kurma 
sedangkan aku dijamu roti disebabkan pesanan Rasulullah s.a.w terhadap 
mereka.

H.R At-Tabrani dalam Al-Mu`jam Al-Kabir dan As-Saghir

Huraian:
1. Islam adalah agama yang sangat mementingkan sifat 

timbang rasa dan nilai belas kasihan terhadap insan. Hal 
ini terbukti apabila Nabi s.a.w pernah berpesan kepada 
para sahabatnya agar memberikan layanan yang baik 
terhadap tawanan perang.

2. Walaupun pihak musuh pernah berhasrat menghapuskan 
tentera Islam dalam peperangan, namun apabila mereka 

.

.

menjadi tawanan, Islam tidak menggunakan kesempatan 
tersebut untuk membalas dendam dengan layanan yang 
tidak berperikemanusiaan.

3. Dalam hadith ini, Abu `Aziz bin `Umair, saudara kepada 
Mus`ab bin `Umair menceritakan pengalamannya ketika 
menjadi tawanan tentera Islam usai peperangan Badar. 
Beliau telah mendengar Nabi berpesan kepada tentara 
Islam agar memberi layanan yang baik terhadap tawanan 
perang.

4. Abu Aziz atau nama sebenarnya Zurarah95 berkata, tentera 
Islam hanya menjamah buah kurma, sedangkan tawanan 
perang pula dijamu makanan yang lebih sedap dan lebih 
mengenyangkan iaitu roti.

5. Islam amat menjunjung tinggi nilai-nilai keinsanan dan 
sifat rahmat walaupun terhadap musuh yang ditawan.  Ia 
menjadi bukti yang jelas betapa Islam bukan agama yang 
ganas seperti yang didakwa oleh mereka yang bias dalam 
membuat penilaian. 

95  Zurarah juga telah memeluk Islam dan menjadi salah seorang sahabat Nabi s.a.w. Lihat 
Ibn Al-Athir, Usdu Al-Ghabah Fi Ma`rifah As-Sahabah, 6/209

Bersikap Ihsan Terhadap 
Harta Kegunaan Awam,
Jauhi Vandalisme!

36
عَنْ أَبِيْ هُرَيْرةَ رَضِيَ اللهُ عَنْهُ، عَنِ النَّبِّي صَلَّى اللهُ عَلَيْهِ وَسَلَّمَ قاَلَ:

 لَقَدْ رأَيَْتُ رجَُلًَا يـتَـقََلَّبُ فِي الْْجنََّةِ فِيْ شَجَرَةٍ قَطَعَهَا مِنْ ظَهْرِ الطَريِْقِ كَانَتْ تُؤذِي
الْمُسْلِمِيْْنَ.

رَوَاهُ مُسْلِمٌ
Daripada Abu Hurairah r.a, dari Nabi s.a.w sabdanya:

Saya telah melihat seorang lelaki bersiar-siar di dalam syurga disebabkan 
oleh sebatang pokok yang pernah ia kerat dari jalanan yang telah 
mengganggu laluan orang-orang Islam.

H.R Muslim

Huraian:
1. Jalan raya adalah laluan awam untuk manusia pergi ke 

tempat lain. Ia adalah harta awam milik semua. Justeru, 
membuang atau menyingkirkan sesuatu yang mengganggu 
pergerakan awam adalah sikap terpuji. Ia melambangkan 
kualiti iman pelakunya96 dan termasuk dalam cabang 
bersedekah97.

2. Menyingkirkan gangguan boleh dilakukan dengan 
beberapa cara, antaranya seperti mengetepikan batu-
batu, dahan, besi, duri atau kaca yang bertaburan di jalan 
awam, menutup lubang-lubang yang boleh menyebabkan 
kemalangan atau kecederaan, melebarkan jalan awam 

96  Rujuk Musnad Imam Ahmad, hadith no. 8926
97  Rujuk Musnad Imam Ahmad, hadith no. 8608

agar ia memberi keselesaan kepada pengguna jalan98, 
meletakkan tanda amaran tertentu di jalanan agar 
pengguna lain terelak dari kemalangan, tidak membuang 
sampah di taman permainan dan tempat awam dan 
seumpamanya. 

3. Malah, hadith ini turut merangkumi apa sahaja usaha 
menyelenggara dan memulihkan harta awam seperti 
memperbaiki saluran paip agar bekalan air menjadi 
lancar, membersihkan longkang awam dari sampah sarap 
bagi mengurangkan risiko banjir, memotong dahan-
dahan pokok yang sudah tua agar tidak terjatuh menimpa 
pengguna jalan dan apa sahaja usaha yang natijahnya 
memberi manfaat atau mengelak mudarat kepada orang 
ramai. 

4. Mereka yang bersikap demikian, memiliki nilai kemanusiaan 
yang tinggi, tidak mementingkan diri serta mengasihi orang 
lain seperti mana mereka mengasihi diri sendiri.

5. Secara tidak langsung, hadith ini turut menegah vandalisme 
iaitu perbuatan membinasakan atau merosakkan harta 
benda awam atau persendirian99.

6. Terdapat pelbagai amalan yang boleh membawa kita 
ke syurga. Selain dari ibadah khusus yang berupa solat, 
puasa, berzikir dan seumpamanya, menjadi insan yang 
memberi manfaat kepada orang lain juga boleh membawa 
pelakunya ke syurga.  Justeru, pelbagaikan bentuk amal 
kebaikan dari masa ke semasa agar Allah memudahkan 
langkah kita mendapat balasan syurga.

 
98    Zain Ad-Din Al-Iraqi, Tarh At-Tathrib Fi Syarh At-Taqrib, 2/304
99 Portal Dewan Bahasa dan Pustaka, Vandalisme, https://prpm.dbp.gov.my/
cari1?keyword=vandalisme, diakses pada 5 Jan 2023.

Bersikap Ihsan
Terhadap Alam Sekitar 137

عَنِ الْحَْسَنِ رَضِيَ اللهُ عَنْهُ أنََّهُ قاَلَ، قاَلَ رَسُوْلُ اللَّهَِّ صَلَّى اللهُ عَلَيْهِ وَسَلَّمَ :
لَا تـقَْطَعُوا الشَّجَرَ،  فإَِنَّهُ  عِصْمَةٌ  لِلْمَوَاشِيْ فِي الْْجدَْبِ .

رَوَاهُ عَبْدُ الرَّزَّاقُ فِي الْمُصَنَّفِ

Daripada Al-Hasan r.a katanya, sabda Rasulullah s.a.w:

Janganlah kalian menebang pokok kerana ia boleh menjadi penyelamat 
kepada haiwan ternakan di musim kemarau.

H.R Abd Ar-Razzaq dalam Al-Musannaf

Huraian:

1. Setiap ciptaan Allah di alam ini, mempunyai fungsi dan 
manfaat tertentu, sama ada kepada manusia atau hidupan 
yang lain.

2. Dalam hadith ini, Nabi s.a.w menegah menebang pokok 
jika dedaun atau buahnya boleh memberi manfaat kepada 
haiwan di musim kemarau.

3. Tegahan ini menggambarkan prinsip rahmat Islam 
terhadap pelbagai hidupan yang tinggal dalam sesebuah 
ekosistem.

4. Hadith ini turut memberi isyarat, pokok perlu dikekalkan 
kerana ia boleh memberi keseimbangan untuk pelbagai 
makhluk hidupan. Pokok mampu mengurangkan 
kepanasan bumi, mengimbangi suhu dan iklim sesuatu 
tempat, menapis haba, menyumbang oksigen secara 

semula jadi dan menyerap gas pencemar seperti karbon 
dioksida melalui proses fotosintesis, penampan angin 
yang kuat terutama di kawasan lapang dan lain-lain100.

5. Dalam skala yang banyak, pokok-pokok berfungsi sebagai 
tadahan hujan, mengurangkan risiko bencana alam seperti 
kemarau, hakisan tanah, banjir dan sebagainya.

6. Justeru, tindakan menebang pokok tanpa tujuan yang jelas 
perlu dielakkan agar ia tidak menimbulkan mudarat jangka 
pendek atau jangka panjang ke atas hidupan.

7. Terdapat ancaman yang keras terhadap mereka yang 
menebang pokok sesuka hati. Ia disebutkan dalam hadith 
berikut.

100  Portal MyMtero, Pelbagai Fungsi Pokok Teduhan, https://www.hmetro.com.my/
dekotaman/2018/01/303140/pelbagai-fungsi-pokok-teduhan, diakses pada 5 Jan 2023

Bersikap Ihsan
Terhadap Alam Sekitar 238

عَنْ عَبْدِ اللَّهَِّ بْنِ حُبْشِيٍّ رَضِيَ اللهُ عَنْهُ قاَلَ، قاَلَ رَسُوْلُ اللَّهَِّ صَلَّى اللهُ عَلَيْهِ وَسَلَّمَ:
ُ رأَْسَهُ فِي النَّارِ.   مَنْ قَطَعَ سِدْرةًَ، صَوَّبَ الِلَّهَّ

رَوَاهُ أبَـوُْ دَاوُدَ

Daripada Abdullah bin Hubsyi katanya, sabda Rasulullah s.a.w: 

Sesiapa yang menebang pokok bidara, nescaya Allah akan melemparkan 
dirinya ke dalam neraka.

H.R Abu Daud

Huraian:
1. Hadith ini menegah keras perbuatan menebang pokok 

dan pelakunya diancam dengan seksaan neraka.

2. Namun tegahan ini berlaku jika pokok ditebang tanpa 
sebab munasabah dan menimbulkan kesusahan kepada 
hidupan walaupun hanya berbentuk kehilangan manfaat 
berteduh untuk para pengembara dan haiwan ternakan101.

3. Jika kehilangan manfaat berteduh pun sudah ditegah, 
maka aktiviti penggondolan hutan yang mengakibatkan 
penurunan kualiti oksigen, hakisan tanah, banjir kilat, 
banjir lumpur, pencemaran sumber air bersih, peningkatan 
suhu panas dan seumpamanya tentulah lebih lagi tegah 
oleh syarak kerana mudaratnya lebih besar dan impaknya 
melibatkan kerugian harta benda dan nyawa.

4. Di sudut yang lain, para ulama menjelaskan, Rasulullah 
101  Abu Daud As-Sajistani, Sunan Abi Daud, 7/525

s.a.w pernah menebang pohon-pohon kurma di Madinah 
bagi tujuan pembinaan masjid.

5. Ini bererti, jika wujud keperluan yang munasabah seperti 
mendapatkan kayu api, membuka tanah baru bagi tujuan 
penanaman atau penempatan baru, atau apa jua tujuan 
yang manfaat menebangnya lebih dominan dari manfaat 
pokok itu dikekalkan, maka menebang pokok adalah 
diharuskan102. 

6. Dalam realiti hari ini, kajian mendalam perlu dilakukan 
sebelum pokok ditebang bagi mengelakkan timbulnya 
pelbagai masalah pencemaran alam sekitar kepada 
hidupan, sama ada untuk jangka pendek atau jangka 
panjang.

7. Sebarang usaha untuk mengelakkan pencemaran dan 
kerosakan alam adalah bertepatan dengan prinsip umum 
syarak yang ditegaskan oleh Allah dalam ayat ke-77, surah 
Al-Qasas:

وَلَا تـبَْغِ الْفَسَادَ فِي الْْأَرْضِ ۖ إِنَّ اللَّهََّ لَا يُحُِبُّ الْمُفْسِدِيْنَ .
Dan janganlah engkau melakukan kerosakan di muka bumi, 

sesungguhnya Allah tidak suka kepada orang-orang yang berbuat 
kerosakan.

102  Ibn Al-Mulaqqin, At-Taudhih Li Syarh Al-Jami` As-Sahih, 15/241

 عَنْ مُعَاذٍ بْنِ جَبَلٍ رَضِيَ اللهُ عَنْهُ قاَلَ، قاَلَ رَسُوْلُ اِلله صَلَّى اللهُ عَلَيْهِ وَسَلَّمَ:
. اِتّـَقُوا الْمَلََاعِنَ الثَّلَاثَةََ: الَْبـرََازَ فِي الْمَوَارِدِ، وَقاَرعَِةِ الطَّريِْقِ، وَالظِّلِّ

رَوَاهُ أبَـوُْ دَاوُدَ
Daripada Muaz bin Jabal r.a katanya, sabda Rasulullah s.a.w : 

Takutilah tiga perkara yang mengundang laknat, iaitu membuang air 
dalam laluan air bersih, berhampiran laluan orang ramai dan di bawah 
teduhan.

H.R Abu Daud

Huraian:
1. Membuang air kecil dan air besar merupakan salah satu 

nikmat Allah kepada manusia. Ia berfungsi membersih 
usus besar dari sisa hampas makanan, mencetuskan rasa 
lega kepada badan dan emosi serta dapat mengekalkan 
tahap kesihatan tubuh. 

2. Namun ia tidak boleh dilakukan sewenang-wenangnya. 
Proses ini perlu dilakukan di tempat yang telah dikhususkan 
atau di kawasan yang tidak menimbulkan mudarat kepada 
orang ramai.

3. Dalam hadith ini, Rasulullah s.a.w memberi amaran 
terhadap 3 perkara yang boleh mengundang laknat dan 
kecaman orang iaitu:

 a. Membuang air dalam sumber air bersih103.

103  Seperti sungai, kolam tadahan air, telaga dan seumpamanya.

Bersikap Ihsan
Terhadap Alam Sekitar 339

 b. Membuang air di tempat lalu-lalang orang.

 c. Membuang air di tempat manusia  berteduh.

4. Membuang air di lokasi-lokasi tersebut akan mencetuskan 
kemarahan orang kerana ia mencemarkan air bersih atau 
menimbulkan gangguan awam. Mereka akan mengecam, 
mendoakan laknat104 dan keburukan ke atas pelakunya. 
Dan doa orang yang dizalimi tentunya tidak ditolak oleh 
Allah s.w.t.

5. Air adalah sumber yang sangat penting dalam kehidupan. 
Ia menjadi keperluan asas untuk manusia minum, 
membasuh, memasak, membersih, merawat, beribadah 
dan sebagainya. Hampir semua aktiviti harian manusia 
memerlukan air.

6. Kerana kepentingan tersebut, Islam menegaskan keperluan 
memelihara sumber air dari semua bentuk pencemaran.

7. Jika mencemarkan sumber air dengan najis pun sudah 
diberi amaran keras oleh Nabi s.a.w, maka pencemaran 
yang berpunca dari pembuangan sampah, perlepasan sisa-
sisa kimia kilang105, toksik, kumbahan dan seumpamanya 
tentulah lebih ditegah kerana impaknya sangat buruk 
terhadap kerosakan sungai dan kesihatan manusia. 

8. Malah hari ini, pencemaran sumber air boleh menyebabkan 
jutaan pengguna mengalami gangguan bekalan air 
disebabkan pengurusan air terpaksa melakukan hentikan 
tugas selama beberapa hari bagi tujuan proses pemulihan.

104  Laknat bererti mendoakan penzalim agar dijauhkan dari rahmat Allah.
105  Seperti pencemaran sisa toksik kilang yang telah mencemarkan Sungai Kim Kim, 
Johor Baharu pada 7 Mac 2019. Ia bukan sekadar menghitamkan air sungai, tetapi turut 
menyebabkan puluhan pelajar dan penduduk berhampiran mengalami simptom sesak 
nafas, loya, pening kepala dan pitam akibat penceraman toksiknya. Lihat Portal Berita 
Harian, https://www.bharian.com.my/berita/kes/2019/12/634833/kes-sungai-kim-kim-
bahan-dikaitkan-pencemaran-adalah-buangan-berjadual, diakses pada 30 November 2022

9. Demikian juga di tempat laluan dan teduhan awam seperti 
pokok, pondok berteduh, perhentian bas, bawah jejambat 
(flyover)	dan	seumpamanya.	Syarak	amat	menegah	keras	
perbuatan mengotor dan mencemarkan tempat-tempat 
sebegini kerana ia menimbulkan mudarat kepada orang 
ramai serta berlawanan dengan ajaran agama dan prinsip 
akhlak serta anti kemajuan.

Bersikap Ihsan
Ketika Menyembelih Haiwan40

ادِ بْنِ أوَْسٍ رَضِيَ اللهُ عَنْهُ أَنَّ رَسُوْلَ اِلله صَلَّى اللهُ عَلَيْهِ وَسَلَّمَ قاَلَ: عَنْ  شَدَّ
حْسَانَ عَلَى كُلِّ شَيْءٍ، فإَِذَا قـتَـلَْتُمْ فأََحْسِنُوا الْقِتـلَْةَ، وَإِذَا ذَبََحْتُمْ   إِنَّ  اَلله  كَتَبَ  الْْإِ

بْحَ، وَلْيُحِدَّ أَحَدكُُمْ شَفْرَتَهُ، فـلَْيُُرحِْ ذَبيِحَتَهُ فأََحْسِنُوا الذَّ
رَوَاهُ مُسْلِمٌ
Daripada Syaddad bin Aus r.a, bahawa Rasulullah s.a.w bersabda:

Sesungguhnya Allah telah menetapkan ihsan di atas semua perkara. 
Jika kalian membunuh, maka perelokkan cara membunuh. Jika kalian 
menyembelih haiwan, maka perelokkan cara menyembelih. Hendaklah 
kalian menajamkan pisaunya dan meletakkan haiwan dalam posisi yang 
selesa.

H.R Muslim

Huraian:
1. Islam adalah agama yang sangat komited dengan prinsip 

rahmat dan belas kasihan.

2. Ia tidak sekadar berlaku ketika situasi normal, malah ketika 
melaksanakan pembunuhan atau penyembelihan pun, 
Islam mewajibkan penganutnya meraikan prinsip rahmat 
dan ihsan.

3. Secara asasnya, prinsip ihsan terhadap makhluk bererti 
melaksanakan hak dan kebaikan kepada mereka, sama 
ada ianya berbentuk wajib atau sunat106. Namun di dalam 
hadith ini, ia bermaksud bersikap santun dan ihsan107 ketika 

106  Abd Ar-Rahman Aali Sa`di, Bahjat Qulub Al-Abrar, 127 – 128
107  Ibn Al-Jawzi, Kasyf Al-Musykil Min Ahadith As-Sahihain, 2/210

.

melakukan pembunuhan atau menyembelih haiwan.

4. Sikap ihsan ketika menjalankan hukum bunuh ke atas 
pesalah108 ialah dengan berusaha mempercepatkan 
kematian pesalah tersebut109 agar rasa sakit kematian 
dapat dipendekkan.

5. Dalam hal ini, alat-alat bunuh seperti pedang yang tajam, 
alat bunuh gilotin110  dan apa jua cara yang memendekkan 
rasa sakit dan mempercepatkan kematian boleh digunakan.

6. Atas prinsip ini, Islam menegah perbuatan muthlah (ٌمُثـلَْة) 
dalam membunuh. Muthlah bererti mengenakan unsur 
penyeksaan ketika membunuh seperti mengerat anggota, 
mengelar, membakar, melemaskan dalam air atau apa jua 
cara yang berunsur seksaan sebelum manusia terbabit 
terbunuh111.

7. Unsur ihsan ketika menyembelih haiwan pula ialah 
memastikan pisau tajam agar sembelihan dapat dilakukan 
dengan lancar dan cepat diselesaikan. Selain itu, haiwan 
sembelihan hendaklah diletakkan dalam keadaan yang 
selesa agar ia lebih tenang dan tidak meronta-ronta, 
disamping tidak digalakkan menyembelih di hadapan 
haiwan-haiwan yang lain112.

108  Pesalah di sini merangkumi mereka yang dikenakan hukuman bunuh disebabkan 
kesalahan tertentu atau pihak musuh perang yang telah kalah dan ditawan, lalu dihukum 
bunuh. Lihat Al-Mausu`ah Al-Fiqhiyyah Al-Kuwaitiyyah, 36/109
109   Al-Qadhi Nasir Ad-Din Al-Baidhawi, Tuhfat Al-Abrar Syarh Masabih As-Sunnah, 3/82
110   Sejenis alat untuk memancung kepala pesalah. Ia berbentuk bingkai yang tinggi dengan 
mata pisau yang besar digantung di sebelah atas dan leher pesalah diletakkan di bawah. 
Hukuman dijalankan dengan bilah gilotin dilepaskan dan jatuh ke atas leher pesalah. Lihat 
Portal Wikipedia, Gilotin, https://ms.wikipedia.org/wiki/Gilotin, diakses pada 6 Jan 2023
111  Al-Mausu`ah Al-Fiqhiyyah Al-Kuwaitiyyah, 36/109
112  Yahya bin Syaraf An-Nawawi, Al-Minhaj Syarh Sahih Muslim bin Al-Hajjaj, 13/107

Bersikap Ihsan
Terhadap Binatang41

عَنْ أَبِيْ هُرَيـرَْةَ رَضِيَ اللهُ عَنْهُ، أنَّ رَسُوْلَ اِلله صَلَّى اللهُ عَلَيْهِ وَسَلَّمَ قاَلَ:
فِيـهَْا فَشربَ. فـنَـزََلَ  بئِـرًْا،  الْعَطَشُ، فـوََجَدَ  عَلَيْهِ  اِشْتَدَّ  بِطَريْقٍ،   بيَنَمَا رجَُلٌ يَُمشِيْ 
 ثُمَّ خَرَجَ فإَِذَا كَلْبٌ يـلَْهَثُ يَأَْكُلُ الثّـَرَى مِنَ الْعَطَشِ. فـقََالَ الرَّجُلُ: لَقَدْ بـلََغَ هَذَا
ْ، فـنَـزََلَ الْبِئـرَْ، فَمَلَأ خُفَّهُ مَاءً ثُمَّ  الْكَلْبُ مِنَ الْعَطَشِ مِثْلُ الَّذِيْ كَانَ قَدْ بـلََغَ مِنِّيِّ
  أَمْسَكَهُ بِفِيْهِ حَتَّىَّ رقَِيَ، فَسَقَى الْكَلْبَ، فَشَكَرَ اللهُ لَهُ، فـغََفَرَ لَهُ. قاَلُوْا: يََا رَسُوْلَ

اِلله، إنَّ لنََا فِي الْبـهََائمِِ أَجْراً؟ فقَالَ: فِيْ كُلِّ كَبِدٍ رَطْبَةٍ أجْرٌ
مُتّـَفَقٌ عَلَيهِ

Daripada Abu Hurairah r.a, bahawa Rasulullah s.a.w bersabda:

Ada seorang lelaki113 sedang berjalan-jalan, lalu ia merasa sangat 
dahaga. Kemudian ia menemui sebuah perigi dan turun ke dalamnya 
untuk minum. Setelah itu ia keluar. Tiba-tiba ia mendapati seekor anjing 
yang sedang menjelir-jelirkan lidahnya sambil menggigit-gigit tanah 
yang lembab114 disebabkan kehausan. Lelaki itu berkata: “Anjing ini 
sedang mengalami rasa haus seperti yang telah aku rasai.” Lalu lelaki 
itu turun semula ke dalam perigi. Ia memenuhkan kasutnya dengan air, 
menggigitnya dengan mulut dan naik semula ke permukaan. Lalu ia 
memberi minum kepada anjing tersebut. Maka Allah memberi ganjaran 
dan pengampunan kepadanya. Para sahabat bertanya: “Wahai Rasulullah, 
adakah kami mendapat ganjaran pahala jika berbuat baik dengan 

113    Kisah ini merujuk kepada lelaki Bani Israil di zaman lampau.
114  Tanah lembab tersebut digigit-gigit agar ia dapat menghisap air di dalamnya. 
Rujuk Portal Al-Alukah, https://www.alukah.net/sharia/0/139749/%D8%B4%D8
%B1%D8%AD-%D8%AD%D8%AF%D9%8A%D8%AB-%D8%A3%D8%A8%D9%8A-
%D9%87%D8%B1%D9%8A%D8%B1%D8%A9-%D9%81%D9%8A-%D9%83%D9%84-
%D9%83%D8%A8%D8%AF-%D8%B1%D8%B7%D8%A8-%D8%A3%D8%AC%D8%B1/, 
diakses pada 3 Oktober 2022

.

binatang?” Nabi menjawab: “Melakukan kebaikan pada setiap yang 
bernyawa ada ganjaran pahala”

H.R Al-Bukhari dan Muslim

Huraian:
1. Islam adalah agama yang sarat dengan mesej-mesej kasih 

sayang dan keamanan sejagat.

2. Amalan kebaikan dan cara mendapatkan pengampunan 
Allah tidak hanya berlaku dalam bentuk ibadah-ibadah 
khusus, tetapi ia juga boleh diusahakan dengan pelbagai 
cara, termasuk bersikap ihsan terhadap haiwan walaupun 
ianya seekor anjing.

3. Berbuat baik kepada haiwan adalah perkara yang disukai 
oleh Allah, sama ada dalam bentuk memberi minum, 
memberi makan, perlindungan, rawatan, menyelamatkan 
nyawanya dari bahaya dan sebagainya.

4. Jika berbelas kasihan kepada haiwan pun sudah 
mendapat pengampunan dari Allah, maka bersikap ihsan 
terhadap manusia tentulah lebih besar lagi ganjaran dan 
kelebihannya di sisi Allah115.

5. Hadith ini turut mengajarkan kita, kisah-kisah tentang 
kebaikan dan kejayaan seseorang boleh dijadikan sebagai 
inspirasi dan motivasi untuk berjaya, asalkan ia sabit dari 
sumber yang benar.

115 Ini berdasarkan hadith riwayat Abu Daud:

.وَأيَّـُمَا مُسْلِمٍ سَقَا مُسْلِماً عَلىَ ظَمَأٍ،  سَقَاهُ  اللهُ  مِنَ  الرَّحِيْقِ  الْمَخْتـوُْمِ
Mana-mana muslim yang memberi minum kepada muslim yang lain ketika ia

kehausan, Allah akan memberikan ia minuman pati bunga yang asli.

Bersikap Ihsan Dalam 
Pengurusan Haiwan Ternakan42

عَنْ  سَهْلِ ابْنِ الْْحنَْظلَِيَّةِ رَضِيَ اللهُ عَنْهُ قاَلَ:
  مَرَّ رَسُوْلُ اِلله صَلَّى اللهُ عَلَيْهِ وَسَلَّمَ ببَِعِيِّْرٍ قَدْ لْحَِقَ ظَهْرهُُ ببَِطْنِهِ، قاَلَ: اِتّـَقُوا اَلله فِيْ  هَذِهِ

الْبـهََائِمِ  الْمُعْجَمَةِ، فاَركَْبـوُْهَا صَالِْحةًَ وكَُلُوْهَا صَالِْحةًَ.
رَوَاهُ أبَـوُْ دَاوُدَ

Daripada Sahl bin Al-Hanzaliah r.a katanya:

Rasulullah s.a.w telah menemui seekor unta yang belakangnya sudah 
merapati perutnya116, lalu baginda berkata: “Takutlah kamu kepada Allah 
dalam menguruskan haiwan yang tidak boleh bercakap ini. Tunggangilah 
ia baik-baik dan makanlah dagingnya dengan betul.”

H.R Abu Daud

Huraian:
1. Unsur rahmat dan belas kasihan dalam agama Islam tidak 

sekadar hanya dilakukan terhadap manusia, tetapi ia turut 
merangkumi haiwan ternakan.

2. Dalam hadith ini, Nabi s.a.w telah melihat seorang lelaki 
membiarkan haiwan ternakannya kurus kering disebabkan 
ia kurang diberi makan serta dibebankan dengan kerja 
secara berterusan.

3. Lalu baginda memberi amaran bahawa setiap pemilik 
haiwan akan dipersoalkan oleh Allah jika haiwan 
ternakannya hidup melarat dan tidak diberikan perhatian 
yang wajar.

116  Ia bermaksud unta tersebut sangat kurus sehingga bonggolnya sudah mengecil dan 
merapati perutnya.

4. Nabi menegaskan, haiwan tunggangan atau haiwan 
pengangkut barang mestilah berada dalam keadaan yang 
sihat dan bersedia untuk menjalankan tugas.

5. Demikian juga haiwan yang hendak disembelih, mestilah 
berada dalam keadaan yang gemuk, segar dan sesuai 
untuk dimakan ketika hendak dikorbankan.

6. Haiwan adalah makhluk yang tidak boleh berkata-kata. Ia 
tidak dapat memberitahu manusia jika ia lapar, keletihan 
atau sakit. Ada ketikanya ia mungkin menzahirkan reaksi 
atau bunyi tertentu, namun bukan semua manusia mampu 
memahami maksud tersebut.

7. Justeru, pemilik haiwan ternakan hendaklah belajar 
memahami tabiat haiwan peliharaan mereka agar 
kebajikan haiwan peliharaan akan lebih terjamin dan 
terjaga.

وَاللهُ سُبْحَانهَُ وَتـعََالََى أَعْلَمُ.
تََمَّ الْكِتَابْ، بِعَوْنِ اِلله الْمَلِكِ الْوَهَّابْ.

